
1 Inngangur 

Núverandi vegasamband milli Seyðisfjarðar og Héraðs liggur um Fjarðarheiði (93). Fjarlægð milli 
þéttbýlanna er um 27 km. Vegurinn yfir heiðina telst til hæstu fjallvega landsins og fer hann hæst í 
620 m.y.s., vegurinn er í 550-620 m.y.s. á meira en 10 km löngum kafla. Ársdagsumferð, ÁDU, á 
Seyðisfjarðarvegi á talningarstað á Fjarðarheiði árið 2009 var 385 bílar en vetradagsumferðin 220 
bílar (1). Vegna hæðarinnar er vegurinn tilgreindur meðal varasamra svæða á vegakerfinu á 
Austurlandi og vetrarsamgöngur á heiðinni eru oft erfiðar. Varasöm svæði á vegakerfinu á 
Austurlandi eru sýnd á mynd 1. Myndin er tekin af heimasíðu Vegagerðarinnar. 

 
Mynd 1: Varasöm svæði á vegakerfinu á Austurlandi (2). 

Það hefur lengi verið í athugun að leysa samgöngumál milli Seyðisfjarðar og annarra hluta 
Austurlands með jarðgöngum. Frá árinu 1983 hefur með hléum verið unnið að rannsóknum á 
mögulegum jarðgangaleiðum undir Fjarðarheiði til þess að leysa vetrareinangrun Seyðisfjarðar og 
nokkrar mögulegar jarðgangaleiðir settar fram. Lengd Fjarðarheiðarganga skv. framkomnum tillögum 
er á bilinu 11,8 – 14 km. Lega ganganna fylgir í grófum dráttum núverandi vegi yfir heiðina en 
mismunur milli tillagna felst í því hvar og í hvaða hæð munnar eru staðsettir.  

Veggöng undir Fjarðarheiði yrðu í hópi lengstu vegganga í heimi, væntanlega um 12-14 km löng. Hér 
eru teknar saman upplýsingar um jarðfræði úr fyrri jarðfræði rannsóknum og gerð grein fyrir tillögum 
að mögulegum gangaleiðum undir Fjarðarheiði sem hafa verið til skoðunar.  

Með fyrri rannsóknir og tillögur að gangaleiðum að leiðarljósi voru hugsanleg munnasvæði fyrir 
Fjarðarheiðargöng á Héraði og Seyðisfirði skoðuð. Álitlegum munnasvæðum er lýst stuttlega m.t.t. 
jarðfræði, nýrra vega að göngum o.s.frv.  

Lauslega er fjallað um aðra jarðgangakosti en göng undir Fjarðarheiði, sem allir miða að því að tengja 
saman og rjúfa vetrareinangrun byggðarlaga á Austfjörðum. Lauslega er fjallað um þessa kosti í 
skýrslunni til samanburðar hvað varðar vegalengdir milli byggðarlaga og lengdir jarðganga.  

Farið er yfir stöðu jarðfræðirannsókna og gerðar tillögur á framhaldi þeirra sem lið í undirbúningi 
jarðganga undir Fjarðarheiði. Auk þess er fjallað um helstu atriði sem vert er að skoða og hafa í huga 
við undirbúning framkvæmdar eins og langra vegganga undir Fjarðarheiði. 

2 Fyrri athuganir og tillögur að mögulegum gangaleiðum 

Á árunum 1983-84 var gerð frumathugun á jarðfræðilegum aðstæðum við nokkrar hugsanlegar 
jarðgangaleiðir á Austurlandi. Í þessari könnun var aðaláhersla lögð á svæði milli Seyðisfjarðar og 
Fáskrúðsfjarðar. Möguleg jarðgangaleið undir Fjarðarheiði var þó könnuð lauslega og gerð tillaga að 
12,6 km löngum göngum. Heppilegt munnasvæði Seyðisfjarðarmegin þótti vera í 200 m.y.s. ofan við 
Gufufoss en í 150 m.y.s. Héraðsmegin þar sem Miðhúsaá fellur fram úr gili í Fjarðarheiðinni. Stefna 
jarðganganna er um 103°. Nefnt er að á austanverðri Fjarðarheiði geti jarðgangaleiðin hugsanlega 
lent í túfflagi, sem sést í Mjóafirði og Fannardal (3). Ekki er fjallað um útbreiðslu eða eiginleika 
túfflagsins í Seyðisfjarðarbotni.  

Framhaldsrannsóknir á jarðfræðilegum aðstæðum við hugsanlegar jarðgangaleiðir á Austurlandi 
hófust árið 1989 og var unnið að þeim til ársins 1992. Rannsóknum lauk með skýrslum Orkustofnunar 
(OS) og Jarðtæknistofunnar hf (JTS) frá 1992 og skýrslu JTS frá 1993. Í þessum rannsóknum voru 
jarðlagaskipan og brotalínur kortlögð nánar og athuganir á fyrri mögulegum jarðgangaleiðum 
yfirfarnar, auk þess sem nýjar leiðir voru skoðaðar. Í skýrslunni frá 1992 er gerð tillaga að um 12,5 km 
löngum göngum undir Fjarðarheiði milli Miðhúsár á Héraði og Fjarðarár í Seyðisfirði. Munnasvæði 
Seyðisfjarðarmegin var valið neðan við Neðri-Staf í um 150-200 m.y.s. en nærri Miðhúsaá neðan við 
200 m.y.s. Héraðsmegin. Fram kemur að á jarðgangaleiðinni úr botni Seyðisfjarðar og upp á Hérað 
yrði farið í gegnum u.þ.b. 800 m þykkan jarðlagastafla þar sem misþykk basaltlög eru ríkjandi. Á miðri 
gangaleiðinni er talið að syrpa af þykkum túffkenndum setbergslögum fingrist inn milli basaltlaganna. 
Verulegur hluti setbergslaganna er álitinn vera úr súru túffi sem er talið veikt berg til jarðgangagerðar 
(4; 5).  

Árið 1993 skilaði nefnd sem vann að undirbúningi jarðgangagerðar á Austurlandi áliti. Ein af 
forsendum sem nefndin vann út frá var að jarðgöng leysi vetrareinangrun Norðfjarðar og 
Seyðisfjarðar. Nefndin studdist við fyrri skýrslur um jarðfræðirannsóknir vegna jarðgangagerðar á 
Austurlandi. Í nefndarálitinu er gerð tillaga að 11,8 km löngum göngum undir Fjarðarheiði með 
munna Seyðisfjarðarmegin við Neðri-Staf í um 250 m.y.s. og við Miðhúsagil í um 280 m.y.s. á Héraði 
(6).  

Veturinn 2007 var unnið að athugunum á gerð jarðganga með jarðgangaborvél (TBM) á Mið-
Austurlandi. Í apríl 2007 gaf Seyðisfjarðarkaupstaður út skýrslu um þá athugun (7).  

Veturinn 2008 kom út skýrsla um forathugun á heilborun jarðganga frá Eskifirði til Héraðs. Skýrslan 
var unnin af verkfræðistofunni Línuhönnun, Tækniháskólanum í Þrándheimi (NTNU) og Edvard Dahl 
jarðgangasérfræðingi. Í skýrslunni er gerð tillaga að um 14 km löngum göngum undir Fjarðarheiði. 
Munni Seyðisfjarðarmegin var áætlaður skammt ofan við inntakslón Fjarðarárvirkjunar í um 100 
m.y.s. en munni Héraðsmegin áætlaður við Miðhúsaskóg í um 125 m.y.s. (8). 

Tillögur að lengd jarðganga undir Fjarðarheiði og hugsanleg munnasvæði sem settar hafa verið fram 
gegnum tíðina eru tekin saman í töflu 1. Yfirlit yfir hugsanleg munnasvæði eru sýnd á teikningu 1. 

Tafla 1: Samantekt á eldri tillögum að munnasvæðum og lengd Fjarðarheiðarganga. 

Höfundur / skýrsla Lengd Munnasvæði – Hérað Munnasvæði – Seyðisfjörður 

1984, Vegagerð Ríkisins (3) 12,6 km Miðhúsaá, 150 m.y.s. > Gufufoss, 200 m.y.s. 

1992, Orkustofnun/JTS (4) 12,5 km Miðhúsaá, < 200 m.y.s. < Neðri Staf, 150-200 m.y.s. 

1993, JTS (5) 12,4 km Miðhúsaá, 160 m.y.s. 160-220 m.y.s. 

1993, Nefndarálit (6) 11,8 km Miðhúsagil, 280 m.y.s. Neðri Stafur, 250 m.y.s. 

2007, Línuhönnun o.fl. (8) 14 km Miðhúsaskógur, 125 m.y.s. Fjarðarsel, 100 m.y.s. 

3 Fjarðarheiði – Jarðfræði og aðstæður til gangagerðar 

Umfjöllun um jarðfræði og aðstæður til jarðgangagerðar undir Fjarðarheiði byggir á rannsóknum og 
skýrslum Hreins Haraldssonar og Sveins Björnssonar (3), Orkustofnunar (OS) og Jarðtæknistofunnar 
(JTS) frá 1992 (4), JTS frá 1993 (5), Jarðfræðistofunnar (JFS) frá 2005 (9) og skýrslu OS um hitastigul, 
grunnvatn og jarðfræði Seyðisfjarðar (10). 

Jarðlagastaflinn frá ystu nesjum Austfjarða vestur að Fljótsdalshéraði er hlaðinn upp í síendurteknum 
gosum á Tertíertímabili jarðsögunnar fyrir 13,5-6 milljónum ára. Elstu jarðlögin eru við sjávarmál úti á 
annesjum en jarðlög yngjast í vesturátt og uppávið. Jarðlagastaflinn samanstendur aðallega af ýmsum 
afbrigðum basalts en á milli basaltlaga eru víðast setlög sem geta verið frá nokkrum cm uppí nokkra 
metra á þykkt. Jarðlögum hallar almennt í vestlæga átt (V-SV). Austast og á láglendi er algengur halli 
jarðlaga um 7-10° en fer minnkandi uppávið. Berggangar og misgengi eru algeng, einkum í tengslum 
við fornar megineldstöðvar. Algengast er að gangar og misgengi stefni N-S til NA-SV eða nærri 
strikstefnu jarðlaga.  

3.1 Berggrunnur 
OS og JTS hafa kortlagt berggrunn Fjarðarheiðar milli Héraðs og Seyðisfjarðar. Jarðlög hafa verið 
kortlögð í farvegi Miðhúsaár á Héraði og í farvegum Fjarðarár og Innri Hádegisár við Seyðisfjörð, auk 
annarra jarðlagasniða utar í firðinum (4; 10). Jarðlagasnið eru notuð til að búa til langsnið eftir 
hugsanlegum gangaleiðum undir Fjarðarheiði sem eru sýnd á teikningu 2. 

Jarðlagastaflinn frá botni Seyðisfjarðar að Héraði er að mestu byggður upp af lagskiptum 
basalthraunlögum með setlögum af breytilegri þykkt á milli, þó yfirleitt þunnum. Rauðleit leirborin 
silt- og sandsteinslög eru algengust. Engar fornar megineldstöðvar eru í næsta nágrenni Seyðisfjarðar. 
Uppbygging jarðlagstaflans er því almennt fremur regluleg. Í skýrslu Orkustofnunar er jarðlögum við 
innanverðan Seyðisfjörð skipt upp í fjórar syrpur, en hverri syrpu jafnframt skipt í undirdeildir (10). 
Syrpur eru taldar upp í þeirri röð sem þær koma fyrir frá fjallstoppum og niðurávið (10): 

 Blönduð toppsyrpa (efst í fjöllum & yngst) – Hraunlagasyrpa af sundurleitri gerð; 

 Hólmaólivín – Ólivín basalt ríkjandi bergtegund; 

 Vindhálssyrpa – Samanstendur að mestu af þykkum þóleiítlögum og dílabasalti; 

 Seyðisfjarðarsyrpa (neðst & elst) – Blönduð syrpa en að meiri hluta úr þóleiíthraunum.  

Auk ofangreindra syrpa er talið að súr gjóskulög komi fyrir á austanverðri Fjarðarheiði milli Vindháls- 
og Hólmaólivínsyrpu (10).  

Seyðisfjarðarsyrpa er neðsta jarðlagaeiningin við innanverðan Seyðisfjörð. Syrpan er blönduð en að 
meiri hluta úr þóleiíthraunlögum. Syrpan skiptist í 5 undirdeildir en einungis 2 þeirra, SS1 og SS5, 
koma fram innst í firðinum við rætur Fjarðarheiðar. Neðsta deildin, SS1, nær upp í tæplega 80 m.y.s. í 
botni Fjarðarins. Deildin samanstendur af þykkum þóleiít hraunum (10-15 m) með þunnum setlögum 
(< 1 m) inn á milli. Efsta deild syrpunnar, SS5, samanstendur af dílabasalthraunum. Dílabasaltið nær 
upp í liðlega 110 m.y.s. í jarðlagasniði í Hádegisá og um 100 m.y.s. við Fjarðará skv. jarðfræðikorti.  

Vindhálssyrpa er næsta jarðlagaeining í hraunlagastaflanum. Syrpan skiptist í 3 undirdeildir, VP1-3. 
Þóleiíthraunlög eru ríkjandi í neðstu deildinni, VP1, sem nær upp í um 300 m.y.s. við Fjarðará. Nokkur 
blöndun er í neðri hluta syrpunnar þar sem díla- og ólivínbasaltlög koma fyrir inn á milli þóleiítlaga. Í 
efri hluta VP1, sem nær upp undir brekkur við Neðri Staf, eru þykk þóleiítlög með þunnum millilögum 
(0,2-0,5 m). Vindhálsdílabasalt, VP2, kemur fram í Fjarðará við Neðri Staf. Samkvæmt jarðlagasniðum 
við Innri Hádegisá og Fjarðará er um nokkur þykk dílabasalt lög að ræða án teljandi millilaga (4). Í 
framhaldi af Vindhálsdílabasalti er þykkur stafli þar sem þóleiítlög eru ríkjandi, VP3. Þóleiítlögin ná 
upp í rúmlega 500 m.y.s. við Fjarðará en inn á milli þóleiítlaga koma fyrir nokkur þykk ólivínbasaltlög. 
Þar sem millilög eru tilgreind á jarðlagasniðum eru þau þunn (~0,3 m). 

Nokkur þykk setbergslög,koma fyrir í jarðlagsniðum utar í Seyðisfirði, í Strandartindi og Grýtukolli, 
sem eru talin vitna um stórfelld gjóskugos í nágrenninu. Þetta eru þykk lög sem mynda leiðarlög sem 
rekja má um stóran hluta Austfjarða. Í Strandartindi eru 3 slík lög í 600-700 m.y.s. og tvö í Grýtukolli í 
svipaðri hæð. Talið er að setbergslögin komi frá fornum megineldstöðvum við Borgarfjörð Eystri og 
Reyðarfjarðareldstöðinni. Í Strandartindi er samanlögð þykkt gjóskulaganna meir en 50 m og 
lögunum er lýst sem súru túffi/gjósku með ýmsum tilbrigðum s.s. ignimbrítlinsum (flikrubergi). 
Gjóskulögin hafa ekki fundist á Fjarðarheiði en talið er líklegt að þau leynist þar. Jafnframt er talið að 
lögin þynnist til vesturs. Á jarðfræðikorti Orkustofnunar eru gjóskulögin sýnd í kverk undir Efri Staf. 
Litskrúðugt setberg er að finna í svipaðri hæð í jarðlagasniði OS og JTS í Fjarðará (4; 10). Tilvist 
þessara setbergslaga á Fjarðarheiði er óljós. 

Í framhaldi af meintum súrum gjóskulögum kemur Hólmaólivín syrpa. Þetta er þykk syrpa þar sem 
ólivínbasalt er ríkjandi bergtegund. Ólivínbasaltið kemur fram í rúmlega 500 m.y.s. í jarðlagasniði við 
Fjarðará. Bergið er hátt í fjöllum við innanverðan Seyðisfjörð og efst á Fjarðarheiði, myndar t.d. 
berggrunn umhverfis Heiðarvatn. Lögin eru fremur þykk og millilög almennt þunn þar sem þau eru til 
staðar (0,2-1 m). 

Berggrunni á vestanverðri Fjarðarheiði má skipta í nokkrar einingar þar sem nokkur basaltlög af sömu 
gerð koma að jafnaði fyrir hvert á eftir öðru. Neðst er þykkt lag af þóleiítbasalti sem myndar gil sem 
Miðhúsaá fellur fram úr þar sem komið er niður á flatlendi undir Lönguhlíð. Nokkur þykk lög af 
Ólivínbasalti leggjast ofan á þóleiítið og ná upp í um 250 m.y.s. við Miðhúsaá.  

Í framhaldi af ólivínbasalti kemur setberg úr lagskiptu túffi og andesítlag. Andesítið nær upp í rúmlega 
280 m.y.s. við Miðhúsaá. Í framhaldi af andesíti koma nokkur þykk dílabasalt lög sem m.a. 
Fardagafoss fellur fram af. Þar sem millilög eru tilgreind á lagmótum á jarðlagasniði eru þau á bilinu 
0,5-1,0 m þykk.  

3.2 Berggangar, misgengi og brotalínur 
Staðsetning nokkurra brotalína, bergganga og misgengja er sýnd á teikningu 2 Staðsetning brota í 
berggrunni er dregin upp eftir kortum og teikningum OS og JTS og JFS (4; 9; 10). 

Gangaþéttleiki í Seyðisfirði er ekki mikill. Í Fjarðará eru áætlaðir um 3 gangar á kílómetra og algeng 
þykkt er á bilinu 1-10 m. Gangar hafa flestir norðlæga stefnu og víkja sjaldan meir en 10° frá henni. Á 
Héraði er hins vegar þétt samsíða gangakerfi sem stefnir í megindráttum N-S og tengist 
Þingmúlaeldstöð. Gangaþéttleiki á Héraði er amk. 5 gangar á kílómetra eða um 5 % af staflanum á 
meðan gangar mynda um 2-3 % af staflanum Seyðisfjarðarmegin.  

Þekkt misgengi á Fjarðarheiði eru fremur fá og eru þau öll Seyðisfjarðarmegin. Nokkur þeirra skera 
hugsanlegar jarðgangaleiðir. Hliðrun um misgengin er á bilinu 5-40 m. Breksíumulningur á 
misgengisflötum virðist almennt vera fremur þunnur eða um 0,5-2,0 m (4; 10).  

Stefnurósir fyrir brotalínur, bergganga og misgengi eru sýndar á mynd 2. Stefnurósir eru teknar úr 
skýrslu OS og JTS (4) en stefnur hugsanlegra jarðgangaleiða eru viðbætur höfunda. Stefnur mögulegra 
jarðgangaleiða má sjá á yfirlitskorti á teikningu 1. Ganga og misgengjarein Þingmúlaeldstöðvar nær 
norður fyrir Egilsstaði og veldur sterkum N-S toppi í tíðnidreifingu bergganga. Eins og sést á myndinni 
þá liggja hugsanlegar gangaleiðir tiltölulega þvert á algengustu stefnur brotalína, bergganga og 
misgengja. Það er hagstætt m.t.t. jarðgangagerðar, þar sem áhrif brotalama í berggrunni eru þá í 
lágmarki. Gangar og misgengi eru að öllum líkindum oftast nær lóðrétt. 

Mynd 2: Tíðnidreifing brotalína, bergganga og misgengja í berggrunni á Fjarðarheiði. Tíðnidreifing er skv. 

gögnum OS og JTS (4). Stefnur gangaleiða eru viðbætur höfunda. 

3.3 Halli jarðlaga og tengingar milli jarlagasniða 
Jarðlagahalli í botni Seyðisfjarðar er tiltölulega lítill og er minni en í fjörðunum beggja vegna við og á 
Héraði. Samkvæmt kortum og lýsingum á jarðlagasniðum hallar jarðlögum 2-3° í SV stefnu (235-
240°). Á austanverðri Fjarðarheiði við Heiðarvatn er hallinn tilgreindur 3-4° í sömu stefnu. Í skýrslu OS 
og JTS er halla jarðlaga á Seyðisfirði lýst sem afbrigðilega litlum miðað við jarlagahalla basaltstaflans á 
Austurlandi (4). Á Héraði hallar jarðlögum um 5° í VSV stefnu (250°). Halli jarðlaga eykst því vestur yfir 
heiðina og til suðurs mót Eyvindarárdal. Hallastefna helst hins vegar nokkurn veginn sú sama. 
Breytingu í halla vestur yfir Fjarðarheiði má væntanlega skýra aukinni nálægð við gliðnunarbelti og 
þungamiðju upphleðslu jarðlaga.  

Í skýrslu OS og JTS (4) er Hólmaólivín syrpa á austanverðri heiðinni notuð sem leiðarlag og eru efri 
mörk þess tengd við ólivínbasalt sem kemur fram við Miðhúsaá. Með tilliti til halla jarðlaga og 
hallabreytinga yfir heiðina er tengingin ekki ósennileg, en tengingar annarra jarðlaga eru ekki 
augljósar. Til dæmis hvort þykkt þóleiítlag neðst við Miðhúsaá tilheyri Vindhálssyrpu VP3 er ekki gott 
að segja til um, en ef svo er þýðir það a.m.k. að Hólmaólivínsyrpa þynnist vestur yfir heiðina eða að 
einhver höggun jarðlaga eigi sér stað. 

Milli Heiðarvatns og Miðhúsaár, sem ólivínbasaltsyrpan er tengd yfir, eru meir en 5 km svo ekki sé 
minnst á fjarlægð milli Efri stafs og Miðhúsaár sem er ≥ 10 km.  Nokkur misgengi eru kortlögð í 
Seyðisfirði og á heiðinni sjálfri er kortlagður fjöldi brotalína sem geta haft áhrif á uppbyggingu 
jarðlagstaflans. Mikil óvissa er fólgin í því að tengja saman jarðlög yfir Fjarðarheiði yfir svo langar 
vegalengdir. 

Á langsniði af Fjarðarheiði eru jarðlög einungis tilgreind næst yfirborði og skammt áleiðis inn undir 
heiðina. Áætluð lagmót eru hins vegar framlengd undir heiðina í samræmi við halla jarðlaga. Hafa 
verður í huga að hér er einungis um túlkun að ræða sem byggir yfirborðskortlagningu á jarðlögum 
sitthvoru megin á heiðinni.  

3.4 Grunnvatn 
Grunnvatnsfar er nátengt ummyndun berggrunnsins. Almennt má segja að berggrunnur á 
Austfjörðum sé mettaður af vatni nema efst í fjöllum. Í ummynduðu bergi með holufyllingum er 
streymi vatns nær eingöngu bundið við sprungur, misgengi og brotaberg á jöðrum bergganga, það má 
því má því tala um sprungulekt í þessu samhengi.  

Holufylling og ummyndun á Fjarðarheiði er á frekar lágu stigi miðað við Austfirði almennt, sem má 
líklega rekja til þess að svæðið er að mestu utan fornra megineldstöðva. Berg við sjávarmál í 
Seyðisfirði virðist vera í analsím belti sem nær upp í um 200 m.y.s. Þar fyrir ofan tekur við kabasít 
thomsonit belti sem nær upp í um 800 m.y.s. Miklar útfellingar, þ.m.t. kabasít eru í ólivínbasalti milli 
Efri Stafs og Heiðarvatns. Megin hluti berggrunns í austanverðri Fjarðarheiði virðist því vera í kabsít-
thomsonít belti sem svarar til um 200-800 m dýpis í jarðlagastaflanum. Þetta telst væg ummyndun og 
holufylling og gæti bent til betri vatnsleiðni í berginu en víða annarsstaðar á Austfjörðum. 
Ummyndun við Miðhúsaá er talin vera talsvert meiri eða í Mesólít-Skólesít belti (4; 10). 

3.5 Aðstæður til jarðgangagerðar 
Basalthraunlög eru ríkjandi í berggrunni Fjarðarheiðar. Algeng uppbygging basalthraunlaga er slík að 
u.þ.b. ¾ hlutar hvers lags eru úr hörðu kristölluðu bergi en efsti fjórðungur til fimmtungur er 
blöðróttur og kargakenndur. Kargalag er einnig við botn hraunlaga en það er að jafnaði þynnra en 
yfirborðskarginn. Víða á milli basaltlaga eru fremur þunn rauð millilög, setlög úr silt-/sandsteini, sem 
yfirleitt eru mun veikari heldur en miðhluti og kargahluti basalthraunlaganna.  

Hugsanlega munu göngin liggja gegnum syrpu af þykkum súrum setbergslögum.Setbergslögin koma 
fyrir í jarðlagasniðum utar í Seyðisfirði, t.d. Strandartindi, en þau hafa ekki fundist á austanverðri 
Fjarðarheiði. Í Strandartindi er lögunum lýst sem súru túffi með ýmsum tilbrigðum s.s. 
ignimbrítlinsum (flikrubergi). Flikruberg er þó ekki tilgreint í öllum lögum. Hluti setbergslaganna amk. 
er talinn koma frá Reyðarfjarðareldstöðinni, vera s.k. Reyðarfjarðartúff. Við undirbúning fyrirhugaðra 
Norðfjarðarganga voru bergtæknilegir eiginleikar setbergslaga Reyðarfjarðartúffsins rannsakaðir. 
Rannsóknir sýna að skipta má setberginu í tvo flokka m.t.t. tæknilegra eiginleika, annars vegar 
flikruberg og hins vegar annað setberg sem flokkast m.a. sem túff, leirríkt túff, túffríkur leir-/silt-
/sandsteinn/völuberg, sandsteinn og völuberg. Setbergið á gangaleið Norðfjarðarganga er með 
fremur lágan brotstyrk og einstaka lög eru talin fremur erfið til gangagerðar. Flikrubergið hins vegar 
er sambrætt, með miðlungs til háan brotstyrk og er ekki talið erfitt til gangagerðar. Þótt að þykk 
setbergslög komi fyrir í Seyðisfirði í Strandartindi þá gefur lýsing á setlögunumí Strandartindi til kynna 
að þau séu misleitin og hluti þeirra sé með ignimbrítlinsum (flikrubergi). Með hliðsjón af rannsóknum 
á Reyðarfjarðartúffi á gangaleið fyrirhugaðra Norðfjarðarganga má álykta að hugsanleg setbergslög á 
Fjarðarheiði séu ekki öll jafn erfið til jarðgangagerðar (4; 12; 13).  

Í skýrslum JTS frá 1993 og Línuhönnunar o.fl. frá 2008 er lagt mat á hlutfall mismunandi berggerða á 
gangaleiðum undir Fjarðarheiði. JTS metur hlutfall basalthraunlaga ≥ 75%, hlutfall kargalaga er metið 
≤20%, hlutfall setbergs er metið ~5% og hlutfall bergganga metið um 5%. Fjöldi hraunlaga er talinn 
vera ≤100 (5).  

Tafla 2: Yfirlit yfir hlutfall mismunandi jarðlagagerða á gangaleið undir Fjarðarheiði skv. mati 
Jarðtæknistofunnar 1993 (5). 

 Jarðlög á gangaleið Fjarðarheiðarganga 

 Basalt [%] Kargi [%] Berggangar [% Setberg [%] 

JTS, 1993 (5) ≥ 75 ≤ 20 5 5 

          

Í skýrslu Línuhönnunar o.fl. frá 2008 eru rúmlega 60% af gangaleiðinni er talin vera í „þokkalegu“ 
bergi, um 30% í „miðlungs“ til „lélegu“ bergi og tæplega 10% í „mjög lélegu“ bergi sem krefjist 
sértækra ráðstafana við styrkingar (8). 

Stefna jarðgangaleiðar undir Fjarðarheiði milli Fjarðarár og Miðhúsár yrði væntanlega á bilinu 95-
110°, háð því hvar gangamunnum verður valinn staður. Stefna jarðgangaleiðar mun því væntanlega 
víkja um 30-45° frá jarðlagahallanum. Jarðlögum mun því væntanlega halla um tæplega 2-4° í 

gangastefnu, með vaxandi halla mót Héraði. Ný lög munu rísa hægt upp úr gólfi ganganna í greftri frá 
Héraði og göngin munu væntanlega fylgja sömu jarðlögum yfir tiltölulega langa kafla, þó háð 
langhalla ganganna að vissu marki. Ný jarðlög /lagmót munu koma niður úr lofti ganganna í greftri 
Seyðisfjarðarmegin og göngin væntanlega ekki fylgja sömu jarðlögum yfir eins langar vegalengdir og 
vænta má Héraðsmegin.  

Stefna jarðgangaleiðar undir Fjarðarheiði milli Eyvindarárdals og Fjarðarár yrði væntanlega á bilinu 
80-90°, háð því hvar gangamunnum verður valinn staður. Stefna jarðgangaleiðar mun því væntanlega 
víkja um 15-30° frá jarðlagahallanum. Jarðlögum mun því væntanlega halla um tæpar 3-5° í 
gangastefnu, með vaxandi halla mót Héraði. Innkoma nýrra jarðlaga í greftri ganganna verður 
væntanlega svipuð og lýst er hér að ofan.  

4 Fjarðarheiði – Hugsanleg munnasvæði og jarðgangaleiðir 

Ýmsar tillögur hafa verið settar fram að jarðgangaleiðum undir Fjarðarheiði, sjá kafla 2. Lengd ganga 
skv. tillögunum er á bilinu 11,8-14 km. Vegna landfræðilegra aðstæðna er ekki um margar mögulegar 
jarðgangaleiðir að ræða. Tillögur miða allar við jarðgöng milli Miðhúsaár á Héraði og Fjarðarár í  
Seyðisfirði. Munur milli tillagna hefur fyrst og fremst legið í vali á munnasvæðum sem eru milli 125-
280 m.y.s. á Héraði en milli 100-250 m.y.s. í Seyðisfirði.  

Í október 2010 var farin vettvangsferð og munnasvæði fyrir hugsanlega jarðgangaleið milli Miðhúsaár 
og Fjarðarár skoðuð. Að auki var mögulegt munnasvæði við eyðibýlið Dalhús í Eyvindarárdal skoðað. 
Farið yfir aðstæður á Fjarðarheiði m.t.t. vetrarfærðar með starfsmönnum Vegagerðarinnar í Fellabæ 
sem sjá um vetrarþjónustu á heiðinni.  

Í töflum 4 og 5 eru gefin yfirlit yfir skoðuð svæði sem jafnframt eru talin koma til greina fyrir 
gangamunna. Staðsetning svæðanna er sýnd á yfirlitskorti á teikningu 1 og á teikningum 3-8. 
Umrædd munnasvæði eru meginatriðum hin sömu og stungið hefur verið uppá í fyrri rannsóknum 
auk nýrra svæða.  

Tafla 3: Yfirlit yfir hugsanleg munnasvæði og munnahæðir á Héraði 

Staður Munnahæð (m.y.s.) 

Fardagafoss, Egilsstaðir 260 

Miðhúsaá, Egilsstaðir 205 

Miðhúsaárgil*, Egilsstaðir 145 

Miðhúsaskógur, Egilsstaðir 120 

Dalhús, Eyvindarárdalur 135 

            *Ekki til sem örnefni en er notað um stað þar sem Miðhúsaá fellur fram úr gili við rætur Lönguhlíðar 

Tafla 4: Yfirlit yfir hugsanleg munnasvæði og munnahæðir við Seyðisfjörð 

Staður Munnahæð (m.y.s.) 

Efri Stafur 440 

Neðri Stafur 250 

Mýrarbrekka 200 

Gufufoss 145 

Fjarðarsel 95 

Lagt var mat á jarðfræðilegar aðstæður við munnasvæðin. Berggrunnur er þó víða hulinn lausum 
jarðlögum og við slíkar aðstæður var þykkt lausra jarðlaga áætluð lauslega með sjónmati. Mat á 
jarðfræðilegum aðstæðum við svæðin byggir því einnig að miklu leyti á kortlögðum jarðlagasniðum í 
nálægum árfarvegum.  

Aðstæður fyrir vegagerð að munnasvæðum er metin lauslega. Á teikningum 3 og 4 eru sýnd dæmi 
um mögulega legu nýrra vega að jarðgöngum. Ekki er um eiginlega veghönnun að ræða heldur hefur 
einungis verið skoðað hvort mögulegt sé að byggja vegi að hugsanlegum munnasvæðum sem 
uppfylla kröfur til vegferils, einkum m.t.t. langhalla og lágmarksbeygjuradíuss. Miðað er við vegflokk C 
og hönnunarhraða 90 km/klst (14). Þótt nákvæm skoðun eða hönnun á mögulegri legu nýrra vega að 
munnasvæðum hafi ekki farið fram, eru hugmyndir sem hér eru sýndar taldar gefa nokkuð góða 
mynd af nauðsynlegri/lágmarks vegagerð að svæðunum. Miðað er við að nýta núverandi veg eins og 
kostur er.  

Langsnið eru búin til eftir veglínum að hverju munnasvæði. Jarðlög eru sýnd á langsniðum skv. 
jarðlagalíkani sem byggir á jarðlagasniðum við Miðhúsaá, Fjarðará og Innri Hádegisá (4). Yfirborð 
lands á langsniðum byggir á landlíkani með 5 m hæðarlínum. Nýir vegir að göngum eru teiknaðir 
gróflega inn á langsniðin. Langsnið eru notuð til að magntaka forskeringar og áætla lengd vegskála. 
Við mat á lengd forskeringa er miðað við að munnastál sé amk. 15 m hátt. Það gefur bergþekju sem 
er nokkurn vegin jöfn breidd ganga með um 8 m þversnið. Í magntöku er langhalli forskeringa hafður 
2 %. Lausleg skoðun sýnir að það getur munað allt að 5 m á lengd forskeringa ef langhalli er 1 %. 
Lengd vegskála er áætluð frá munnastáli að þeim stað utan forskeringar þar sem vegur er kominn á 
u.þ.b. 1 m þykka fyllingu m.v. núverandi land. Í norskum jarðgangastaðli, Håndbok 021, er tekið fram 
að skálar eigi að ná amk. 1-2 fram fyrir bakfyllingu yfir skálann. Af ofangreindu má vera ljóst að 
magntaka á munnasvæðum er gróf. 

Í töflu 5 er gefið yfirlit yfir lengd jarðganga undir Fjarðarheiði milli fyrrgreindra munnasvæða.  

Tafla 5: Yfirlit yfir lengdir ganga milli ólíkra munnasvæða á Héraði og við Seyðisfjörð. 

HÉRAÐ  SEYÐISFJÖRÐUR – munnasvæði [m.y.s.] 

Munnasvæði [m.y.s.] 
Efri Stafur  

440 
Neðri Stafur 

250 
Mýrabrekka 

200 
Gufufoss     

145 
Fjarðarsel   

95  

Fardagafoss  260 10,1 km 11,6 km 11,9 km 12,4 km 13,0 km 

Miðhúsaá 205 10,4 km 11,9 km 12,2 km 12,8 km 13,3 km 

Dalhús  135 10,2 km 12,0 km 12,3 km 12,9 km 13,6 km 

Miðhúsaárgil 145 10,7 km 12,3 km 12,6 km 13,1 km 13,7 km 

Miðhúsaskógur  120 10,9 km 12,5 km 12,8 km 13,3 km 13,9 km 

Litalykill, lengdarflokkar í km:  

< 10,0 10,0-10,5 10,5-11,0 11,0-11,5 11,5-12,0 12,0-12,5 12,5-13,0 13,0-13,5 > 13,5 

 

Lengd mögulegra jarðganga milli Miðhúsaár og Fjarðarár er á bilinu 10,1-13,9 km sem bein lína milli 
miðju svæðanna sem afmörkuð eru. Samkvæmt jarðgangastaðli á veglína á munnasvæðum jarðganga 
að liggja í beygju. Viðbót í lengd ganga vegna beygja við munnasvæði er ekki tekin með í lengdum 
sem gefnar eru upp í töflu 5, en sú viðbót getur numið einhverjum tugum til hundruða metra og á 
jafnt við um alla jarðgangamöguleika. Planlega jarðganga undir Fjarðarheiði milli munnasvæða við 
Miðhúsaá og Fjarðará er í aðalatriðum mjög áþekk. Gangaleiðir hafa almennt VNV-ASA stefnu. 
Almennt má segja að frá munna við Miðhúsaá liggi jarðgangaleiðir sunnan við núverandi veg yfir 
Fjarðarheiði uns komið er nokkurn vegin til móts við Heiðarvatn. Þar þvera gangaleiðir veginn og 

liggja norðan við núverandi veg uns komið er að munna Seyðisfjarðarmegin. Jarðgöng milli Dalhúsa í 
Eyvindarárdal og Fjarðarár við Seyðisfjörð stefna nokkurn veginn VSV-ANA og lengd mögulegra ganga 
þar á milli er á bilinu 10,2-13,6 km. 

Það er lítill munur á lengd ganga undir Fjarðarheiði eftir því hvort munnasvæði á Héraði er við 
Miðhúsaá eða Dalhús. Landfræðilegar aðstæður á Héraði og við Seyðisfjörð eru þannig að erfitt er að 
finna munnasvæði sem gefur styttri göng milli Egilsstaða og Seyðisfjarðar en þau sem hér eru sett 
fram. Eyvindarárdalur liggur í sveig mót SA og fjarlægð úr botni Seyðisfjarðar yfir á Hérað er nokkurn 
vegin sú sama hvar sem borið er niður í Eyvindarárdal. Það næst því engin stytting í lengd jarðganga 
með því að fara með munna suður í Eyvindarárdal. 

Megintilgangur með Fjarðarheiðargöngum er að leysa vetrareinangrun Seyðisfjarðar en ekki stytting 
vegalengda. Fjarlægð milli Egilsstaða og Seyðisfjarðar eftir núverandi vegi milli gatnamóta Hringvegar 
1 og Fagradalsbrautar á Egilsstöðum og gatnamóta Vesturvegar og Austurvegar á Seyðisfirði er um 27 
km. Jarðgöng undir heiðina myndu stytta vegalengdina, en mismikið eftir jarðgangamöguleikum. 
Mest stytting í vegalengd fæst með göngum með munna við Dalhús eða Miðhúsaárgil á Héraði og 
Fjarðarsels á Seyðisfirði eða um 6 km. Minnst stytting næst fram með jarðgöngum með munna við 
Fardagafoss á Héraði og Efri Staf á Seyðisfirði, eða tæpur 0,5 km. Í töflu 6 er gefið yfirlit yfir styttingu 
vegalengdar milli Egilsstaða og Seyðisfjarðar miðað við jarðgöng milli ólíkra munnasvæða á Héraði og 
við Seyðisfjörð. Ath. miðað er við nýja vegi að göngum eins og þeir eru sýndir hér. Hér er því einungis 
um gróft mat/áætlun að ræða.  

Tafla 6: Áætluð stytting vegalengdar í km milli Egilsstaða og Seyðisfjarðar með tilkomu Fjarðarheiðarganga, 
miðað við mismunandi munnasvæði á Héraði og í Seyðisfirði. 

HÉRAÐ  SEYÐISFJÖRÐUR – munnasvæði [m.y.s.] 

Munnasvæði [m.y.s.] 
Efri Stafur  

440 
Neðri Stafur 

250 
Mýrabrekka 

200 
Gufufoss     

145 
Fjarðarsel   

95  

Fardagafoss  255 0,4 km 2,0 km 2,2 km 2,4 km 2,7 km 

Miðhúsaá 205 2,2 km 3,8 km 4,0 km 4,2 km 4,5 km 

Dalhús  135 4,2 km 5,5 km 5,7 km 5,8 km 6,0 km 

Miðhúsaárgil 145 3,8 km 5,3 km 5,5 km 5,7 km 6,0 km 

Miðhúsaskógur  120 3,4 km 4,9 km 5,1 km 5,3 km 5,6 km 

 

4.1 Hugsanleg munnasvæði á Héraði 
Staðsetning hugsanlegra munnasvæða á Héraði er sýndar á yfirlitskorti, teikningu 1, og á teikningum 
3,4 og 6. Langsnið munnasvæða á Héraði eru sýnd á teikningum 9 og 10. 

4.1.1 Munnasvæði við Miðhúsaskóg 
Staðsetning hugsanlegs munnasvæðis við Miðhúsaskóg er sýnd á teikningu 5. Langsnið af 
munnasvæðinu er sýnt á teikningu 9. Munnasvæðið er í um 120 m.y.s. við brekkurætur Lönguhlíðar. 
Munnasvæðið er í grunnri geil þar sem birkivaxin hlíðin rís bratt upp yfir annars tiltölulega slétt land. 
Munnasvæðið er nokkurn vegin fyrir miðri mynd 3. 

Berggrunnur svæðisins er hulinn lausum jarðlögum. Miðað við kortlögð jarðlög í farvegi Miðhúsár (4) 
og strik og halla jarðlaga eru þykk þóleiít- og ólivínbasaltlög á munnasvæðinu. Munnasvæðið er í efri 
hluta þóleiítlags sem kemur fram neðst í jarðlagasniði Miðhúsaár eða nærri lagmótum þess og 
ofanáliggjandi ólivínbasalts. Í lýsingu jarðlagasniðs kemur fram að kubbaberg sé efst í þóleiítlaginu. 
Áætluð þykkt lausra jarðlaga er < 2 m. Hugsanlega er þykktin meiri á sléttlendi undir hlíðinni.  

Mynd 3: Hugsanlegt munnasvæði við Miðhúsaskóg í um 120 m.y.s. á Héraði. 

Aðkoma að svæðinu er tiltölulega þægileg, liggur um hallandi ræktað land og móa. Halli lands er ekki 
mikill og langhalli nýs vegar gæti væntanlega verið á bilinu 1-3 %. Þörf er á brú eða ræsi í Miðhúsaá. 
Áætluð lengd brúar er 25 m. Á teikningum 3 og 5 er sýnd möguleg lega nýs vegar að munnasvæðinu. 
Lengd nýs vegar að munnasvæðinu er áætluð um 800 m. Hlíðin þar sem munnasvæði er ráðgert rís 
tiltölulega bratt upp. Lengd forskeringar að ásættanlegu munnastáli er áætluð um 65 m og lengd 
vegskála er áætluð um 70 m.  

4.1.2 Munnasvæði við Miðhúsaárgil 
Staðsetning hugsanlegs munnasvæðis við Miðhúsaárgil er sýnd á teikningu 5. Langsnið af 
munnsvæðinu er sýnt á teikningu 9. Munnasvæðið er í um 145 m.y.s. í birkivaxinni hlíð skammt 
sunnan við stað þar sem Miðhúsaá fellur fram úr þröngu gili við rætur Lönguhlíðar. Undir hlíðinni eru 
hallandi mólendi og ræktað land. Munnasvæðið er sýnt á mynd 4. Svæðið er í birkivaxinni hlíðinni 
hægra megin við miðju myndarinnar.  

 
Mynd 4: Hugsanlegt munnsvæði við Miðhúsaárgil í um 145 m.y.s. á Héraði 

Berggrunnur svæðisins er hulinn lausum jarðlögum en góð opna fæst í farvegi Miðhúsaár. Miðað við 
kortlögð jarðlög í farvegi árinnar (4) og strik og halla jarðlaga er munnasvæðið alfarið í þykku 
þóleiítlagi sem kemur fyrir neðst í gilinu í farvegi Miðhúsaár. Þykkt lagsins er áætluð um ≥ 20 m. 
Áætlað dýpi á klöpp er < 2 m. Hugsanlega er dýpi meira undir hlíðinni. 

Aðkoma að svæðinu er tiltölulega þægileg. Liggur um hallandi ræktað land og mólendi. Á teikningum 
3 og 5 er sýnd tillaga að mögulegum nýjum vegi að göngum. Nýr vegur liggur nokkuð þvert á 
hæðarlínur lands en það ætti að vera hægt að byggja veg með ásættanlegum langhalla, um 6 %. Til að 
ná þessum langhalla þarf vegurinn líklega að vera byggður á umtalsverðum fyllingum. Lengd nýs 
vegar að munnasvæðinu er áætluð um 900 m. Þörf er á brú eða ræsi í Miðhúsaá. Áætluð lengd brúar 
er amk 25 m. Hlíðin við munnasvæðið er nokkuð aflíðandi. Lengd forskeringar að ásættanlegu 
munnastáli er áætluð um 100 m og lengd vegskála er áætluð um 110 m. 

4.1.3 Munnasvæði við Miðhúsaá 
Staðsetning hugsanlegs munnasvæðis við Miðhúsaá er sýnd á teikningu 5. Langsnið af hugsanlegu 
munnasvæði er sýnt á teikningu 9. Munnasvæði sem kennt er við Miðhúsaá er í um 205 m.y.s. í 
birkivaxinni hlíð sem rís upp strax sunnan við farveg Miðhúsaár. Við 210 m hæðarlínu norðan við ána 
er 2-3 m hár stallur í landi sem takmarkar hve ofarlega er hægt að fara með munnasvæði og að 
neðanverðu er farvegur Miðhúsaár takmarkandi. Munnasvæðið er sýnt á mynd 5. Svæðið er í 
birkivaxinni hlíðinni nokkurn vegin fyrir miðju á myndinni.  

 
Mynd 5: Hugsanlegt munnsvæði við Miðhúsaá í um 200 m.y.s. á Héraði. 

Berggrunnur í hlíðinni er hulinn lausum jarðlögum en það sér í klöpp í farvegi Miðhúsaár. Samkvæmt 
jarðlagasniði í farvegi Miðhúsaár er munnasvæðið í syrpu af þykkum ólivínbasalt lögum sem talin eru 
tilheyra Hólmaólivínsyrpu. Göng með munna í um 200 m.y.s. við Miðhúsaá ættu ekki að fara gegnum 
andesít og setlög (lagskipt túff) sem eru ofar í jarðlagastaflanum við Miðhúsaá. Þykkt lausra jarðlaga á 
munnasvæðinu sunnan við Miðhúsaá er áætluð << 2 m.  

Aðkoma að svæðinu er ekki auðveld. Á teikningu 3 er sýnt dæmi um mögulegan aðkomuveg. Til að 
vegferill nýs aðkomuvegar uppfylli kröfur um langhalla og lágmarks beygjuradíus þarf að breyta legu 
vegarins umtalsvert eins og sýnt er á teikningunni. Langhalli vegarins upp að munnasvæðinu eins og 
hann er sýndur á teikningum er um 6 % á kaflanum um Lönguhlíð. Vegagerð upp að þessu 
munnasvæði, sem uppfyllir kröfur um radíusboga og langhalla, mun hafa í för með sér umtalsverðar 
bergskeringar í Lönguhlíð og fyllingar á sléttlendi undir hlíðinni. Lágmarkslengd nýs vegar sem 

uppfyllir kröfur um vegferil er áætluð um 3,3 km. Þörf er á brú eða ræsi yfir Miðhúsaá. Áætluð lengd 
brúar er um 20 m. Hlíðin þar sem munnasvæði er ráðgert rís nokkuð aflíðandi upp frá Miðhúsaá. 
Lengd forskeringar að ásættanlegu munnastáli er áætluð um 90 m og lengd vegskála er áætluð um 95 
m. 

Samkvæmt upplýsingum frá starfsmönnum Vegagerðarinnar í Fellabæ „byrja veður“ og erfiðleikar í 
vetrarfærð við rætur Lönguhlíðar, í fyrstu brekkunni þar sem klifrað er uppá Fjarðarheiði.  

4.1.4 Munnasvæði við Fardagafoss 
Staðsetning hugsanlegs munnasvæðis við Fardagafoss er sýnt á teikningu 5. Langsnið af 
munnasvæðinu er sýnt á teikningu 9. Munnasvæðið er í um 260 m.y.s. skammt neðan við 
Fardagafoss, í tiltölulega brattri hlíð sem rís upp strax sunnan við farveg Miðhúsaár. Munnasvæðið er 
sýnt á mynd 6 og er í brattri hlíðinni hægra megin við miðju myndarinnar.  

 
Mynd 6: Hugsanlegt munnasvæði við Fardagafoss í um 260 m.y.s. á Héraði. 

Berggrunnur hlíðarinnar á munnasvæðinu er gróinn og hulinn lausum jarðlögum en skammt ofan og 
neðan við sér í klöpp sem og í farvegi árinnar. Samkvæmt jarðlagasniði er andesít hraunlag ríkjandi á 
munnasvæðinu. Munnasvæðið er að mestu leyti komið upp fyrir setbergslag ( lagskipt túff) sem liggur 
undir andesítinu. Ekki mun þó líða á löngu í greftri ganga frá þessum stað þar til setið birtist í gólfi. 
Jarðgöng með munna á þessum stað eða ofar munu líklega alltaf fara í gegnum setbergslagið m.t.t. 
halla jarðlaga, eins og kemur skýrt fram á langsniði. Ofan á andesítinu eru þykk dílabasalt hraunlög 
sem Fardagafoss fellur m.a. fram af. Forskering að munnastáli yrði líklega grafin í dílabasaltið en það 
nær væntanlega ekki inn í gangaleiðina. Þykkt lausra jarðlaga ofan á klöpp á munnasvæðinu er 
áætluð << 2 m. 

Aðkoma að þessu svæði er erfið. Ef vegferill nýs aðkomuvegar á að uppfylla kröfur um langhalla og 
beygjuradíus þarf að breyta aðkomunni umtalsvert frá því sem nú er. Á teikningu 3 er sýnt dæmi um 
mögulega legu slíks vegar. Lega vegarins miðast við 6 % langhalla upp að munnasvæðinu á kaflanum 
um Lönguhlíð/Grásteinshlíð. Vegagerð sem þessi mun hafa í för með sér umtalsverðar bergskeringar í 
hlíðinni og fyllingar undir henni. Lágmarkslengd nýs vegar sem uppfyllir kröfur um vegferil er áætluð 
um 4,7 km. Þörf er á brú eða ræsi yfir Miðhúsaá. Vegna þess hve brött hlíðin á munnasvæðinu er 
verður brú yfir ána ná alla leið hlíðinni. Áætluð lengd brúar er allt að 60 m. Hlíðin þar sem 
munnasvæði er ráðgert rís bratt upp frá Miðhúsaá. Lengd forskeringar að ásættanlegu munnastáli er 
áætluð um 30 m og lengd vegskála um 35 m. Með því að lækka munnasvæðið um nokkra metra eða 

niður undir 255 m.y.s. væri mögulegt að stytta lengd brúar. Lækkun sem þessu nemur hefur jafnframt 
í för með sér að setbergslag er væntanlega komið upp í veggi ganganna á munnasvæðinu og vegurinn 
kominn í skeringu skammt norðan við brúna, sjá langsnið á teikningu 9. 

Munnasvæðið er fyrir ofan þann stað í landi þar sem „veður byrja“ og erfiðleikar í vetrarfærð byrja, 
en samkvæmt upplýsingum frá starfsmönnum Vegagerðarinnar í Fellabæ er það við rætur 
brekkunnar upp Lönguhlíð þar sem klifrað er uppá Fjarðarheiði.  

4.1.5 Munnasvæði við Dalhús, Eyvindarárdal 
Staðsetning hugsanlegs munnasvæðis við Dalhús í Eyvindarárdal er sýnd á teikningu 6. Langsnið af 
munnasvæðinu er sýnt á teikningu 10. Munnasvæðið er í um 135 m.y.s. ofan við tún eyðibýlisins 
Dalhúsa í Eyvindarárdal. Ofan við svæði með ræktuðu landi rís Gagnheiðin nokkuð bratt upp. 
Munnsvæðið er þar sem brekkan byrjar. Munnasvæðið er sýnt á mynd 7. Nokkur minni gil og 
árfarvegir skera hlíðina og eðlilegt væri að velja stað milli þeirra.  

 
Mynd 7: Hugsanlegt munnasvæði við Dalhús í Eyvindarárdal í um 135 m.y.s. á Héraði. 

Berggrunnur svæðisins er að mestu leyti hulinn lausum jarðlögum. Opnur í berggrunn eru í farvegum 
lækja, sem flestir virðast renna á klöpp, en það hefur ekki verið kortlagt. Miðað við strik og halla 
jarðlaga á Héraði eru væntanlega ólivín- og dílabasaltlög sem koma fyrir í um 350 m.y.s. í farvegi 
Miðhúsaár á munnasvæði við Dalhús, a.m.k. jarðlög úr efri hluta jarðlagasniðs við Miðhúsaá. 
Jarðgöng með munna á þessum stað munu því fara gegnum andesít og setbergslag (lagskipt túff) sem 
eru rétt neðan við Fardagafoss. Þykkt lausra jarðlaga í hlíðinni fyrir ofan tún gæti verið á bilinu 2-3 m. 
Dýpi á klöpp undir túnum í dalbotninum er væntanlega meira, hugsanlega á bilinu 5-10 m.  

Aðkoma að svæðinu er ekki auðveld og mun væntanlega krefjast talsverðrar vegagerðar í birkivöxnu 
landi. Á teikningu 3 eru sýndar 2 mögulegar aðkomur. Lega vegar skv. leið 1 stjórnast af því hvar 
landfræðilegar aðstæður eru bestar fyrir staðsetningu vegamóta. Auk þess eru aðstæður fyrir 
brúargerð yfir Eyvindará hagstæðar á þessari leið. Víða sunnar í dalnum er allt að 10-15 m 
hæðarmismunur á bökkum árinnar. Lengd vegar skv. þessari tillögu er um 3,5 km og áætluð lengd 
brúar yfir Eyvindará er um 45 m.  

Nýbygging vega skv. leið 2 er um 3,2 km, þar af er breyting á núverandi vegi um 1,8 km löng og nýr 
vegur að jarðgöngum um 1,4 km langur. Mögulegt er að tengja nýjan veg að göngum við núverandi 
vegi uppi á Hálsenda en með slíkri tengingu yrði hæðarlega á nýjum vegi að göngum mjög ójöfn, 

þegar farið væri frá Egilsstöðum yrði farið upp brekku á Hálskinn að gatnamótum og svo strax aftur 
niður brekku að brú yfir Eyvindará. Með því að færa núverandi veg eins og gerð er tillaga að hér fæst 
mun jafnari hæðarlega á nýjum vegi að göngum. Miðað er við að gatnamót séu í um 120 m.y.s. Til að 
koma fyrir T gatnamótum og til að þvera Eyvindará á sem stystum kafla þarf radíusbogi beygjunnar 
að vera tiltölulega krappur, sjá teikningar 3 og 6. Hönnunarhraði beygju sem hér er sýnd er 80 km 
(beygjuradíus 234 m) og því þyrfti að skilta niður hraða í beygjunni í 70 km á klst, en hraði yrði hvort 
sem er skiltaður niður vegna gatnamótanna. Brú yfir Eyvindará yrði að lágmarki í 115 m.y.s. og 
áætluð lágmarkslengd brúar er um 85 m. Langhalli brekku upp Hálskinn er um 10 % á stuttum 
afmörkuðum köflum og því gætu þurft að endurbyggja núverandi veg á kafla áður en komið væri inn 
á nýja veglínu. Langhalli nýrrar veglínu frá nýjum gatnamótum og að núverandi vegi er um 4 %, eins 
og veglínan er sýnd hér.  

Austan við Eyvindará yrði nýr vegur að göngum væntanlega byggður á umtalsverðum fyllingum, 
einkum í námunda við munnasvæðið og gildir þá einu hvort leið 1 eða 2 er farin. Hlíðin þar sem 
munnasvæði er ráðgert rís tiltölulega bratt upp frá dalbotninum. Lengd forskeringar að ásættanlegu 
munnastáli er áætluð um 95 m og lengd vegskála um 100 m. 

4.2 Samanburður hugsanlegra munnasvæða á Héraði 
Hugsanleg munnasvæði á Héraði eru staðsett í 120 m.y.s. og upp í um 260 m.y.s. Aðstæður og 
aðgengi að munnasvæðum er misjafnt, bæði með tilliti til jarðfræði og nýbyggingu vega að göngum 
o.þ.h. 

Berggrunnur munnasvæða við Miðhúsaskóg og Miðhúsaá samanstendur af þóleiít- og 
ólivínbasaltlögum en munnasvæði við Miðhúsaárgil er alfarið í þykku þóleiítlagi. Berggrunnur 
munnasvæðis við Dalhús samanstendur væntanlega einnig af þóleiít- og ólivínbasaltlögum. Ekki er 
gerður greinarmunur á ofangreindum munnasvæðum m.t.t. jarðfræði eða basaltgerða. Munnasvæði 
við Fardagafoss virðist vera í ísúru hraunlagi, andesíti. Andesít er að jafnaði frekar hart og stökkt 
samanborið við basaltið og þykir síðra sem jarðgangaberg, þó það sé tæknilega vel viðráðanlegt. 
Munni við Fardagafoss er einnig kominn upp fyrir setbergslag (lagskipt túff) sem kemur fyrir í um 260-
270 m.y.s. í jarðlagasniði við Miðhúsaá. Setbergslagið mun væntanlega rísa fljótlega uppúr gólfi 
ganganna eftir að komið er inn í fjallið. Þetta á einnig við munnasvæði við Dalhús. Andesít og lagskipt 
túff eru undir munnasvæðinu og munu væntanlega rísa upp úr gólfi ganga þegar þau hafa náð nokkur 
hundruð metra inn í fjallið. Ólíklegt er að jarðgöng frá öðrum munnasvæðum á Héraði fari gegnum 
andesítið eða lagskipta túffið. 

Vegagerð að munnasvæðum á Héraði er áætluð á bilinu 0,8-4,7 km, styst að munnasvæðum við 
Miðhúsaskóg og Miðhúsaárgil en lengst að munnasvæðum við Fardagafoss og við Dalhús. Vegagerð 
að munnasvæðum við Miðhúsá og Fardagafoss mun hafa í för með sér umtalsverðar skeringar og 
fyllingar til að ná ásættanlegum langhalla þar sem farið er upp Lönguhlíð.  

Lengd brúa yfir Miðhúsaá er áætluð á bilinu 20-60 m og munar ekki svo miklu milli neðstu 
munnasvæðanna, þ.e. við Miðhúsaskóg, Miðhúsaárgil og Miðhúsaá, en áætluð lengd brúar við þessi 
munnasvæði er á bilinu 20-25 m. Munnasvæði við Fardagafoss sker sig frá þar sem áætluð lengd 
brúar yfir Miðhúsaá er allt að 60 m. Áætluð lengd á brúm yfir Eyvindará að munnasvæði við Dalhús er 
45-85 m. 

Umfang forskeringa að munnastáli ræðst að miklu leyti af landfræðilegum aðstæðum, þ.e. hversu 
bratt land er þar sem munni er ráðgerður og þar með hve löng forskering þarf að vera til að ná 
ásættanlegri hæð á munnastáli.  Þetta hefur bein áhrif á áætlaða lengd vegskála. Forskeringar eru 
áætlaðar minnstar á munna við Fardagafoss. Þar er lengd vegskála einnig áætluð minnst eða 35 m. 
Umfangsmesta forskeringin er áætluð við Miðhúsaárgil. Þar er lengd vegskála einnig áætluð mest eða 
um 100 m. 

Í töflu 7 er tekin saman áætluð lengd nýrra vega og brúa að hugsanlegum munnasvæðum 
Fjarðarheiðarganga á Héraði. Einnig er lag gróft mat á umfang lausra og fastra jarðlaga í forskeringum 
og lengd vegskála. Ath. uppgefnar lengdir og magntölur eru fengnar lauslegri athugun á veglínum og 
grófri magntöku á hugsanlegum munnasvæðum. 

Tafla 7: Samanburður munnasvæða á Héraði. Áætlaðar lengdir nýrra vega, brúa, vegskála og gróft áætlað 
efnismagn í forskeringum.  

Munnasvæði 
Vegir Brýr Forskeringar Vegskálar 

Athugasemdir 
[km] [m] Laus [m3] Berg [m3] [m] 

Miðhúsaskógur 0,8 25 2.300 7.600 70  

Miðhúsaárgil 0,9 25 3.300 11.400 100  

Miðhúsaá  3,3 20 3.200 9.900 95 Erfið vegagerð 

Fardagafoss 4,7 20 1.300 4.200 35 Erfið vegagerð 

Dalhús 
3,5 45 3.300 10.100 100  

3,2 85 3.300 10.100 100  

 

Samkvæmt upplýsingum frá starfsmönnum Vegagerðarinnar í Fellabæ, sem sinna vetrarþjónustu á 
Seyðisfjarðarvegi, byrja veður við rætur Lönguhlíðar, þar sem klifur upp á Fjarðarheiðina hefst. Svæði 
þar sem þörf er á talsverðri vetrarþjónustu byrjar á sama stað. Gangamunnar við Miðhúsaá og 
Fardagafoss eru ofan þessa svæðis og því líklegt að nýir vegir að munnasvæðunum muni áfram þurfa 
sambærilega vetrarþjónustu og þörf er á í dag á núverandi vegi í sambærilegri hæð. Gangamunnar 
við Miðhúsaárgil og Miðhúsaskóg eru hins vegar í brekkurótum og þörf á vetrarþjónustu þar 
væntanlega miklum mun minni samanborið við hin svæðin. Í nefndaráliti frá 1993 er aðstæðum á 
heiðinni hvað varðar snjóalög lýst þannig (6): 

„Á Fjarðarheiði kemur í ljós að snjódýpt eykst eftir því sem ofar dregur upp undir brúnir 
en er minni á sjálfri heiðinni“ (bls. 9).  

Ávinningur af því að fara með munna jarðganga upp að t.d. Fardagafossi liggur fyrst og fremst í 
styttingu jarðganga undir Fjarðarheiði samanborið við önnur munnasvæði á Héraði. Í töflu 5 á bls. 8 
er gefið yfirlit yfir mögulegar gangalengdir undir Fjarðaheiði milli allra munnasvæða á Héraði og 
Seyðisfirði. Í töflunni kemur skýrt fram hver ávinningurinn er af því að fara með munna á Héraði 
hærra upp í land. Miðað við sama munnasvæði á Seyðisfirði eru Fjarðarheiðargöng með munna við 
Fardagafoss um 0,8-0,9 km styttri en göng með munna við Miðhúsaskóg. Í töflu 8 er sýnt dæmi um 
lengd ganga miðað ólík munnasvæði á Héraði. Munnasvæði við Efri Staf, Mýrarbrekku og Fjarðarsel á 
Seyðisfirði eru notuð sem viðmiðun. Í töflunni kemur fram hver er lengd stystu ganga þ.e. að munna 
við Fardagafoss og um hve mikið göng lengjast m.v. aðra möguleika. 

Tafla 8: Samanburður á lengd Fjarðarheiðarganga m.v. ólík munnasvæði á Héraði miðað við sama 
upphafsstað á Seyðisfirði. 

Viðmiðun Hérað. Lengd ganga að Fardagafossi og lenging m.v. aðra valkosti [km] 

Seyðisfirði Fardagafoss 
255 m.y.s. 

Miðhúsaá    
205 m.y.s. 

Dalhús          
135 m.y.s 

Miðhúsaárgil 
145 m.y.s. 

Miðhúsaskógur 
120 m.y.s. 

Efri Stafur      440 m.y.s. 10,1 km +0,3 km +0,1 km +0,6 km +0,8 km 

Mýrarbrekka  200    - 11,9 km +0,3 km +0,4 km +0,7 km +0,9 km 

Fjarðarsel        95     - 13,0 km +0,3 km +0,6 km +0,7 km +0,9 km 

4.3 Hugsanleg munnasvæði við Seyðisfjörð 
Staðsetning hugsanlegra munnasvæða á Seyðisfirði er sýnd á yfirlitskorti á teikningu 1 og á 
teikningum 4, 7 og 8. Langsnið af hugsanlegum munnasvæðum eru sýnd á teikningum 10 og 11.  

4.3.1 Munnasvæði við Fjarðarsel 
Staðsetning hugsanlegs munnasvæðis við Fjarðarsel í Seyðisfirði er sýnd á teikningu 8. Langsnið af 
munnasvæðinu er sýnt á teikningu 10. Munnasvæðið er í um 90-95 m.y.s. í klapparstalli sem rís upp 
norðan við inntakslón Fjarðarselsvirkjunar. Stallurinn er u.þ.b 20 m hár og er milli 90-110 m.y.s. 
skv.hæðarlínum landlíkans. Klapparstallurinn er sýndur á mynd 8 og hugsanlegt munnasvæði er 
nokkurn veginn fyrir miðri mynd. 

 
Mynd 8: Hugsanlegt munnasvæði við Fjarðarsel í um 95 m.y.s. við Seyðisfjörð. 

Ber klöpp er í yfirborði efst í stallinum en að öðru leyti er berggrunnur að mestu hulinn lausum 
jarðlögum. Munnasvæðið er í dílabasaltlögum sem tilheyra Seyðisfjarðarsyrpu SS5. Væntanlega er 
um sömu hraunlög að ræða og koma fram í um 90-110 m.y.s. í jarðlagasniði Innri Hádegisár. 
Samkvæmt jarðlagasniðinu er um nokkur u.þ.b. 10 m þykk hraunlög að ræða. Þykkt lausra jarðlaga er 
væntanlega ekki mikil, áætluð ≤ 2 m í kverk undir stalli og << 2 m á flatlendi fyrir framan stall. Til 
dæmis sér í bera klöpp í yfirborði í forgrunni myndar 8. 

Aðkoma að svæðinu er tiltölulega þægileg. Framan við klapparstall er all gróið mólendi. 
Munnasvæðið liggur vel við núverandi vegi og ætti að vera mögulegt að nýta hann langleiðina upp að 
munnasvæðinu eða upp í um 80 m.y.s. og byggja nýjan veg á um 200 m löngum kafla. Á teikningum 4 
og 8 er sýnt dæmi um mögulega legu nýs vegar. Land hækkar lítillega til norðurs frá núverandi vegi og 
líklega yrðu einhverjar bergskeringar í slíkri vegagerð til að fá veg með ≤. 6 % langhalla. Stallur þar 
sem munnasvæðið er ráðgert er tiltölulega brattur. Lengd forskeringar til að ná ásættanlegu 
munnastáli er áætluð um 45 m og lengd vegskála er áætluð um 50 m. Ekki er talin hætta á 
ofanflóðum við munnasvæðið. Munnasvæðið er vel staðsett m.t.t. vetrarfærðar og vetrarþjónustu. 

4.3.2 Munnasvæði við Gufufoss 
Staðsetning hugsanlegs munnasvæðis við Gufufoss í Seyðisfirði er sýnd á teikningu 8. Langsnið af 
munnasvæðinu er sýnt á teikningu 10. Munnasvæðið er í um 135 m.y.s. í klapparstalli sem Gufufoss 
fellur fram af. Klapparstallurinn er um 20 m hár milli ca. 130-150 m.y.s. skv. 5 m hæðarlínum 
landlíkans. Munnasvæðið er sýnt á mynd 9. Mögulegir munnastaðir eru í stallinum norðan við 
fossinn, þ.e. hægra megin við fossinn á myndinni.  

Mynd 9: Hugsanlegt munnasvæði við Gufufoss í um 135 m.y.s. við Seyðisfjörð. 

Góð opna er í berggrunn munnasvæðisins við Gufufoss. Munnasvæðið er í þóleiítbasalti sem tilheyrir 
Vindhálssyrpu VP1. Þykkt hraunlaga við fossinn er um 8-10 m og um 0,5 m þykkt kargakennt millilag 
er milli hraunanna. Bergið er stórstuðlað og fremur heillegt. Miðað við að gangamunni sé í u.þ.b. 135 
m.y.s. er bergþekja um eða rétt undir 15 m. á fyrstu u.þ.b. 150 m ganganna, en vex hratt eftir það, sjá 
langsnið. Miðað við jarðlagasnið í Innri Hádegisá eru 5-10 þykk þóleiít hraunlög ríkjandi í berggrunni á 
þessu svæði. Þykkt lausra jarðlaga efst í klapparstallinum er ekki mikil. Í kverk undir stalli og á 
flatlendi undir stalli er þykkt lausra jarðlaga áætluð á bilinu 2-4 m. 

Á teikningum 4 og 8 eru sýnd dæmi um 2 mögulegar aðkomur. Samkvæmt leið 1 byrjar nýr vegur að 
göngum um 200 m neðan við afleggjara að inntaki Fjarðarselsvirkjunar. Það er gert til að taka af 
krappa beygju (radíus ca. 160 m) sem kemur fljótlega í framhaldi af hugsanlegu munnasvæði við 
Fjarðarsel, sjá teikningu 9. Nýbygging vega skv. tillögu 1 er um 900 m. Í tillögu 2 er núverandi vegur 
nýttur eins og hægt er. Nýr vegur skv. tillögu 2 er um 300 m langur. Langhalli vegar myndi í báðum 
tilvikum vera um 6 %. Gera þarf ráðstafanir vegna lækjarfarvega sem liggja meðfram núverandi vegi 
miðað við tillögu 1. Klapparstallurinn á munnasvæðinu er tiltölulega brattur næst Gufufossi en virðist 
verða meira aflíðandi mót norðri. Lengd forskeringa að ásættanlegu munnastáli er áætlað á bilinu 
130-160 m og lengdir vegskála á bilinu 155-165 m. Núverandi vegur liggur mjög nærri munnasvæðinu 
eins og sést á mynd 9. Fylling vegarins liggur utan í stallinum að hluta og bætist við forskeringu. 
Hugsanlega er hlutfall lausra jarðlaga í forskeringu vanmetið. Að sama skapi er ekki ólíklegt að lengd 
vegskála sé ofmetin vegna vegfyllingar. Svæðið er vel staðsett m.t.t. vetrarfærðar. Sjaldgæft er að 
moka þurfi veg niður fyrir Gufufoss. 

4.3.3 Munnasvæði við Mýrarbrekku 
Staðsetning hugsanlegs munnasvæðis við Mýrarbrekku í Seyðisfirði er sýnd á á teikningu 8. Langsnið 
af munnasvæðinu er sýnt teikningu 11. Munnasvæðið er í um 200 m.y.s. í aflíðandi hlíð þar sem 
svokölluð Mýrabrekka á Seyðisfjarðarvegi byrjar. Mögulegar staðsetningar munna afmarkast af 
núverandi vegi að sunnaverðu og lækjarfarvegi/gili að norðanverðu. Munnasvæðið er sýnt á mynd 
10.  

Mynd 10: Hugsanlegt munnasvæði við Mýrarbrekku í um 200 m.y.s. við Seyðisfjörð. 

Berggrunnur á munnasvæðinu er að mestu hulinn lausum jarðlögum en opnur í berggrunn eru í 
farvegi Fjarðarár sem er skammt frá. Berggrunnur munnasvæðisins samanstendur af um 5-10 m 
þykkum þóleiít hraunlögum. Milli hraunlaga eru þunn millilög, ≤ 0,5 m. Samkvæmt jarðfræðikorti 
tilheyrir berggrunnur svæðisins Vindhálssyrpu VP1 sem samanstendur aðallega af þykkum þóleiít 
hraunum. Laus jarðlög á yfirborði eru væntanlega gróinn melur og skriðuefni. Þykkt þess áætluð ≤ 2 
m. 

Aðkoma að svæðinu er tiltölulega þægileg. Svæðið liggur vel við núverandi vegi eins og sést á mynd 
11. Á teikningum 4 og 8 eru sýnd dæmi um mögulega aðkomu að munnasvæðinu. Lengd nýs vegar 
miðað við tillöguna er um 200 m. Munnasvæðið er í aflíðandi hlíð. Lengd forskeringar að ásættanlegu 
munnstáli er áætluð um 85 m og lengd vegskála er áætluð um 95 m. Gera þarf ráðstafanir til að veita 
vatni frá munnasvæði sem rennur eftir skurðum í hlíð norðan við svæðið. Munnasvæðið er þokkalega 
staðsett m.t.t. vetrarfærðar. Að sögn starfsmanna Vegagerðarinnar í Fellabæ er algengt að erfiðleikar 
í vetrarfærð byrji við rætur Mýrarbrekku. Munnasvæðið er staðsett við rætur brekkunnar.  

4.3.4 Munnasvæði við Neðri Staf 
Staðsetning hugsanlegs munnasvæðis við Neðri Staf í Seyðisfirði er sýnd á teikningu 8. Langsnið af 
munnasvæðinu er sýnt á teikningu 11 Munnasvæðið er í um 245 m.y.s. undir bröttum hlíðum neðri 
Stafs ofan við svokallaða Mýrarbrekku. Munnasvæðið er sýnt á mynd 11. Heppileg staðsetning 
munna gæti verið nokkurn veginn í beinu framhaldi af núverandi vegi eða aðeins til hægri við hann. 

Berggrunnur svæðisins er hulinn lausum jarðlögum. Opnur í berggrunn eru í Fjarðará sem er skammt 
frá. Miðað við jarðlagasnið í Fjarðará og strik og halla jarðlaga a svæðinu samanstendur berggrunnur 
svæðisins af þykkum þóleiít hraunlögum sem tilheyra Vindhálssyrpu VP1. Klapparnibbur standa víða 
uppúr á svæðinu og þykkt lausra jarðlaga er áætluð < 2 m.  

Aðkoma að svæðinu er sæmileg. Fara þarf um Mýrarbrekku til að komast að munnasvæðinu. Brekkan 
er brött og beygja í brekkunni kröpp, langhalli er um 12 % og beygjuradíus er ca. 200 m. Mýrarbrekka 
er farartálmi í vetrarfærð. Á teikningum 4 og 8 er sýnt dæmi um mögulegra aðkomu að munnasvæði 
við Neðri Staf. Samkvæmt tillögunni byrjar nýr vegur fyrir neðan Mýrarbrekku. Beygjuradíus í 
brekkunni er stækkaður en langhalli er óbreyttur skv. tillögunni. Við enda brekkunnar er hábogi í 
vegferlinum með skeringum. Í framhaldi af Mýrarbrekku ætti að vera mögulegt að byggja nýjan veg 
með 6 % langhalla að gangamunna. Lengd nýs vegar skv. tillögunni er um 700 m. Með því að 
endurbyggja veginn á lengri kafla neðan Mýrarbrekku ætti að vera hægt að draga úr langhalla í 
brekkunni, t.d. með því að byrja nýjan veg við 185 m hæðarlínu væri hugsanlega hægt að ná langhalla 

niður í um 9-10 %. Við það lengist vegagerð um tæpa 250 m. Brekka við munnasvæðið er tiltölulega 
brött. Áætluð lengd forskeringar að ásættanlegu munnastáli er um 60 m og lengd vegskála er áætluð 
um 75 m. 

 
Mynd 11: Hugsanlegt munnasvæði við Neðri Staf í um 245 m.y.s. við Seyðisfjörð. 

4.3.5 Munnasvæði við Efri Staf 
Staðsetning hugsanlegs munnasvæðis við Efri Staf í Seyðisfirði er sýnd á teikningu 7. Langsnið af 
munnasvæðinu er sýnt á teikningu 11. Aðstæður við Efri Staf eru þannig að nokkrir staðir koma til 
greina fyrir gangamunna í um 440-450 m.y.s. Munnasvæði eru við kverk þar sem brött hlíð Efri Stafs 
rís upp yfir annars tiltölulega flötu landi. Þar sem hlíðin er nokkuð löng eru ýmsir möguleikar fyrir 
hendi. Munnasvæði við Efri Staf eru sýnd á mynd 12. Einkum hefur verið horft á mögulegt 
munnasvæði undir klettabelti sem er undir núverandi vegi vinstra megin á myndinni. Einnig gæti 
komið til greina að vera með munnasvæði í námunda við skíðasvæði, nokkurn veginn í beinu 
framhaldi af vegi á mynd 12.  

Berggrunnur við Efri Staf er að mestu hulinn lausum jarðlögum. Berar klappir standa uppúr í bröttum 
klettabeltum og opnur í berggrunn eru í farvegi Fjarðarár. Miðað við jarðlagasnið við Fjarðará og strik 
og halla jarðlaga á svæðinu samanstendur berggrunnur flatlendis undir stallinum af ólivínbasalti en 
þóleiít er ríkjandi í brattri hlíðinni. Skil þar á milli eru nokkurn veginn í kverk undir stallinum. Á 
jarðfræðikorti OS eru súr gjóskulög sýnd við rætur stallsins. Súr gjóskulög af sambærilegri þykkt og 
eru í Strandartindi og Grýtukolli hafa ekki fundist á austanverðri Fjarðarheiði, en líklegt þykir að þau 
leynist þar. Því er óvarlegt að reikna með öðru en að þau séu til staðar, þar til sýnt verður fram á 
annað. Miðað við að súr gjóskulög sé að finna í kverk undir Efri Staf verður erfitt að sneiða algjörlega 
hjá þeim við val á munnasvæði, sjá langsnið af munnasvæði.  

Á teikningu 4 og 7 er sýnt dæmi um mögulega aðkomu að hugsanlegu munnasvæði við Efri Staf. 
Lengd nýs vegar skv. tillögunni er um 800 m og langhalli vegarins er á bilinu 5-6 %. Hlíðin á 
munnasvæðinu er brött og áætluð lengd forskeringar að ásættanlegu munnastáli er um 45 m og 
lengd vegskála er áætluð um 50 m. 

Það er væntanlega engum vandkvæðum bundið að byggja nýjan veg að munnasvæði með vegferil 
sem uppfyllir kröfur um langhalla og lágmarksbeygjuradíus, sem tengist við núverandi veg ofan við 
Gúl t.d. Vegur þar fyrir neðan og að Seyðisfirði er hins vegar með brattar brekkur og krappar 
beygjur/lykkjur. Gæði núverandi vegar neðan Gúls m.t.t. vegferils verða því í engu samræmi við gæði 
nýs vegar að göngum og í göngunum sjálfum. Við það bætist að vandræðakaflar í vetrarfærð byrja við 
Mýrarbrekku í um 200 m.y.s. eða umtalsvert neðar. 

Mynd 12: Hugsanleg munnasvæði við Efri Staf í um 440-445 m.y.s. við Seyðisfjörð. 

4.4 Samanburður hugsanlegra munnasvæða við Seyðisfjörð 
Hugsanleg munnasvæði við Seyðisfjörð eru staðsett í um 95-450 m.y.s. Aðstæður og aðgengi að 
munnasvæðum er misjafnt en er almennt nokkuð gott. Helsti munur milli munnasvæða á Seyðisfirði 
liggur fyrst og fremst í hæð þeirra og þar með vetrarfærð að munnasvæðum. 

Berggrunnur á munnasvæði við Fjarðarsel samanstendur af dílabasalt hraunum en við Gufufoss, 
Mýrarbrekku og Neðri Staf er þóleiít ríkjandi. Ekki er gert upp á milli þessara bergtegunda sem 
gangabergs. Algeng þykkt hraunlaga við Fjarðarsel og Gufufoss er 5-10 m en þykkt hraunlaga er 
talsvert meiri á munnasvæðum við Mýrarbrekku og Neðri Staf, sem telst hagstæðara. Þykkt millilaga 
er sambærileg við munnasvæðin. Að undanskilinni lagþykkt hrauna sem er meiri við efri 
munnasvæðin er lítill greinarmunur gerður á munnasvæðum við Fjarðarsel, Gufufoss, Mýrarbrekku 
og Neðri Staf m.t.t. jarðfræði. Munnasvæði við Efri Staf sker sig frá öðrum munnasvæðum m.t.t. 
jarðfræði. Þar sem það virðist heppilegast að vera með gangamunna við Efri Staf, landfræðilega séð, 
eru hugsanlega setbergslög, súr gjóskulög, í jarðlagastaflanum. Með hliðsjón af eiginleikum þykkra 
setbergslaga á jarðgangaleið fyrirhugaðra Norðfjarðarganga má gera ráð fyrir að hluti setbergslaga í 
Seyðisfirði sé óhagstæður til gangagerðar. Tilvist gjóskulaganna er ekki á hreinu og veldur það 
nokkurri óvissu við mat á aðstæðum við Efri Staf.  

Aðstæður og aðgengi að munnasvæðum er misjafnt en almennt liggja svæðin nokkuð vel við 
núverandi vegi. Það ætti að vera tiltölulega auðvelt að tengja nýja vegi að núverandi vegi án þess að 
til umfangsmikillar vegagerðar komi. Vegagerð að munnasvæðum í Seyðisfirði er áætluð á bilinu 0,2-
0,9 km, styst að munnasvæðum við Fjarðarsel og Mýrarbrekku en lengst að munnasvæðum við 
Gufufoss og Efri Staf. Mýrarbrekka sem liggur upp að Neðri Staf er með 12 % langhalla og erfitt er að 
minnka langhallan nema að litlu leyti. Vegur að munnasvæðum við Neðri og Efri Staf mun því alltaf 
þurfa að fara um bratta brekkuna auk þess sem fleiri brattar brekkur og krappar lykkjur eru á 
veginum upp að Efri Staf 

Væntanlegt umfang forskeringa að munnastáli er nokkuð breytilegt eftir munnasvæðum en lengd 
forskeringa er áætluð á bilinu 45-160 m. Stystar forskeringar eru áætlaðar við Fjarðarsel og Efri Staf 
en lengstar við Gufufoss. Að sama skapi eru vegskálar áætlaðir stystir á munnasvæðum við Efri Staf 
og Fjarðarsel eða 50-55 m en lengstir við Gufufoss eða um 165 m. Hugsanlegt er þó að nauðsynleg 
lengd skála við Gufufoss sé ofmetin, eins og rætt er hér að framan.  

Í töflu 9 er tekin saman áætluð lengd nýrra vega að hugsanlegum munnasvæðum Fjarðarheiðarganga 
við Seyðisfjörð. Áætluð lengd vegskála kemur einnig fram sem og gróft mat á umfangi lausra og fastra 
jarðlaga í forskeringum. Ath. uppgefnar lengdir og magntölur eru fengnar úr lauslegri athugun á 
veglínum og grófri magntöku á hugsanlegum munnasvæðum. 

Tafla 9: Samanburður munnasvæða á Seyðisfirði. Áætlaðar lengdir nýrra vega, vegskála og gróf áætlun á 
efnismagni í forskeringum. 

Munnasvæði 
Vegir Forskeringar Vegskálar 

Athugasemdir 
[km] Laus [m3] Berg [m3] [m] 

Fjarðarsel 0,2 1.500 2.400 55  

Gufufoss 
0,9 5.700 20.800 165  

0,3 4.600 14.000 155 Beygja nærri munna með R = 160 m 

Mýrarbrekka 0,2 2.900 10.100 95  

Neðri Stafur 0,7 2.000 4.700 75 12 % langhalli Mýrarbrekku 

Efri Stafur 0,8 3.500 6.400 50 Vegferill núverandi vegar að munna 

 

Samkvæmt upplýsingum frá starfsmönnum Vegagerðarinnar í Fellabæ, sem sinnir vetrarþjónustu á 
Seyðisfjarðarvegi, byrja erfiðleikar í vetrarfærð að jafnaði við Mýrarbrekku. Munnasvæði við 
Mýrarbrekku, Gufufoss og Fjarðarsel eru þar fyrir neðan og því má vænta að þörf á vetrarþjónustu að 
þeim verði í lágmarki. Vegur að munnasvæðum við Neðri- og Efri Staf mun þurfa vetrarþjónustu eftir 
sem áður. Að mati starfsmanna Vegagerðarinnar í Fellabæ er óásættanlegt að vera með gangamunna 
við Efri Staf með hliðsjón af vetrarfærð en munnasvæði við Neðri Staf gæti verið ásættanlegt (15). 

Ávinningur af því að fara með munna jarðganga upp að Efri Staf liggur fyrst og fremst í umtalsverðri 
styttingu jarðganga undir Fjarðarheiði, samanborið við önnur munnasvæði við Seyðisfjörð. Í töflu 5 á 
bls. 8 er gefið yfirlit yfir mögulegar gangalengdir undir Fjarðaheiði milli allra munnasvæða á Héraði og 
Seyðisfirði. Í töflunni kemur skýrt fram hver ávinningurinn er af því að fara með munna við 
Seyðisfjörð hærra upp í land. Miðað við sama munnasvæði á Héraði eru Fjarðarheiðargöng með 
munna við Efri Staf um 2,9-3,4 km styttri en göng með munna við Fjarðarsel. Í töflu 10 er sýnt dæmi 
um lengd ganga miðað ólík munnasvæði á Seyðisfirði. Munnasvæði við Fardagsfoss og Miðhúsaskóg 
og Dalhús á Héraði eru notuð sem viðmiðun. Í töflunni kemur fram hver er lengd stystu ganga þ.e. að 
munna við Efri Staf og um hve mikið göng lengjast m.v. aðra möguleika. 

Tafla 10: Samanburður á lengd Fjarðarheiðarganga m.v. ólík munnasvæði við Seyðisfjörð og sama 
upphafsstað á Héraði. 

Viðmiðun Seyðisfjörður. Lengd ganga að Efri Staf og lenging m.v. aðra valkosti [km] 

Hérað Efri Stafur   
440 m.y.s. 

Neðri Stafur 
250 m.y.s. 

Mýrarbrekka 
200 m.y.s. 

Gufufoss     
145 m.y.s. 

Fjarðarsel   
95 m.y.s. 

Fardagafoss    260 m.y.s. 10,0 km +1,5 km +1,8 km +2,3 km +2,9 km 

Miðhúsaskógur 120   - 10,9 km +1,6 km +1,9 km +2,4 km +3,0 km 

Dalhús                135    - 10,2 km +1,8 km +2,1 km +2,7 km +3,4 km 

5 Aðrir jarðgangamöguleikar á Austurlandi 

Í nefndaráliti frá 1993 er gerð úttekt á jarðgangamöguleikum á Austurlandi. Forsendur að baki 
úttektarinnar voru þríþættar. Í fyrsta lagi að skoða jarðgangamöguleika til að leysa vetrareinangrun 
Seyðisfjarðar og Norðfjarðar, í öðru lagi með hvaða hætti væri hægt að tengja betur saman 
byggðarlög við sjávarsíðuna og að lokum með hvaða hætti hægt væri að tengja sjávarplássin betur 
við Hérað (6). Ýmsir aðrir jarðgangamöguleikar og samgöngumynstur en göng undir Fjarðarheiði hafa 
því verð skoðaðir til að leysa vetrareinangrun Seyðisfjarðar. Þetta eru:  

 Göng milli Vestdals í Seyðisfirði og Gildals á Héraði; 

 Göng frá Seyðisfirði til Mjóafjarðar og frá Mjóafirði til Fannardals (Norðfjarðar). 

 Göng frá Seyðisfirði til Mjóafjarðar og frá Mjóafirði til Eyvindarárdals, 

 Göng frá Seyðisfirði til Mjóafjarðar og frá Mjóafirði til Slenjudals með munna í 400 m hæð. 

Jarðgöng í ofangreindum tillögum falla nokkurn veginn að samgöngumynstrum, A, B og C, sem sett 
eru fram í nefndarálitinu, hvað varðar tengingar byggðarlaga, en staðsetningar jarðganga eru ekki 
hinar sömu. Í mynstri A er jarðgöngum ætlað að leysa af hólmi fjallvegi um Fjarðarheiði og Oddsskarð 
en vegakerfið óbreytt að öðru leyti. Mynstri B er ætlað að tengja betur saman byggðarlög við 
sjávarsíðuna með göngum milli Seyðisfjarðar – Mjóafjarðar – Norðfjarðar, jafnframt sem gert er ráð 
fyrir göngum undir Oddsskarð. Tilgangur með mynstri C er að tengja sjávarplássin betur við Hérað 
með sömu göngum milli Seyðisfjarðar og Norðfjarðar og eru í mynstri B auk ganga milli Mjóafjarðar 
og Slenjudals.  

Í umfjöllun hér á eftir um aðra jarðgangamöguleika er göngum skipt í tvo flokka m.t.t. hæðar á 
gangamunnum, enda er ekki um sambærileg gæði að ræða. Annars vegar í göng með munna um eða 
undir 200 m.y.s. og hins vegar göng með munna í 400 m.y.s.. Gerð er lausleg grein fyrir ofangreindum 
jarðgangamöguleikum en ítarlegri lýsingar á jarðfræðilegum aðstæðum er að finna í eldri skýrslum, 
sjá heimildalista. 

Í nefndaráliti frá 1993 er umfjöllun um hve hátt yfir sjó megi fara með munna jarðganga án þess að 
vera kominn yfir þau mörk sem leyfa snjómokstur með snjóplógum á vörubílum. Miðað við þessar 
forsendur þótti æskilegast að munnar væru ekki hærra en í 200-250 m.y.s. og helst ekki yfir 300 
m.y.s. Þessar hæðir miðast við könnun á snjódýpt sem framkvæmd var á árunum 1989 og 1990 (6). 

5.1 Jarðgöng með gangamunna ≤ 200 m.y.s. 

5.1.1 Jarðgöng Seyðisfjörður – Mjóifjörður og Mjóifjörður – Fannardalur 
Hugmynd að tengingu Seyðisfjarðar og Norðfjarðar með tvennum jarðgöngum, annars vegar milli 
Seyðisfjarðar og Mjóafjarðar og hins vegar milli Mjóafjarðar og Fannardals, er í samræmi við 
samgöngu mynstur B, sem miðar að því að tengja betur saman byggðarlög við sjávarsíðuna. Í 
umfjöllun hér er gert ráð fyrir að Norðfjarðargöng verði komin. Með þessari tillögu fæst því góð 
tenging milli allra byggðarlaga milli Seyðisfjarðar og Reyðarfjarðar auk þess sem vetrareinangrun 
verður úr sögunni. Samkvæmt þessu samgöngumynstri yrði aðal vegasamband milli Seyðisfjarðar og 
Egilsstaða áfram um Fjarðarheiði.  

Tvö munnasvæði þykja helst koma til greina í Seyðisfirði fyrir göng til Mjóafjarðar. Annars vegar rétt 
innan við Innri Hádegisá í um 55 m.y.s. eða skammt SA við Gufufoss í um 140-150 m.y.s. Munnasvæði 
í Mjóafirði er áætlað milli Króardalslækjar og Stóralækjar í um 10 m.y.s. Miðað við ofangreind 
munnasvæði er lengd ganga milli Seyðisfjarðar og Mjóafjarðar á bilinu 5,3-5,5 km. Göng verða 
væntanlega aðeins styttri m.v. munnasvæði SA við Gufufoss.  

Aðstæður til jarðgangagerðar milli Seyðisfjarðar og Mjóafjarðar eru taldar þokkalegar. 
Jarðlagastaflinn er almennt byggður upp af 6-15 m þykkum basaltlögum en einstaka lag er yfir 20 m á 

þykkt. Millilög eru að jafnaði þunn eða innan við 1 m. Líklega fer jarðgangaleiðin gegnum tvö 20-30 m 
þykk andesít lög. Stefna jarðganga er um NNV-SSA. Gangar, misgengi og brotalínur stefna almennt 
NNA-SSV. 

Heppilegur staður fyrir munna í sunnanverðum Mjóafirði er í um 15-20 m.y.s. við Hvítá. Nokkur 
munnasvæði hafa verið til skoðunar innarlega i Fannardal í 150-200 m.y.s. við eyðibýlið Fannardal og 
þar fyrir innan. Miðað við þessi munnasvæði er lengd ganga á bilinu 6,0-6,8 km.  

Þykk setbergslög eru í jarðlagastaflanum milli Mjóafjarðar og Fannardals auk þess sem syrpur með 
ísúru/súru bergi koma fyrir. Niðurstöður kjarnaborana haustið 2007 gáfu til kynna að hluti 
setbergslaganna hafi lágan brotstyrk og séu óhagstæð til jarðgangagerðar (13). Að öðru leyti er talið 
að jarðgangaleiðin sé í þokkalegu bergi Hugsanlega má komast hjá eða fækka setbergslögum sem 
farið er gegnum með því að velja munna við eyðibýlið Fannardal, lengd ganga verður þá um 6,8 km. 
Yfirlit yfir tengingu Seyðisfjarðar, Mjóafjarðar, Norðfjarðar og Eskifjarðar  með þremur jarðgöngum er 
sýnt á mynd 13. 

 
Mynd 13: Tenging Seyðisfjarðar og Eskifjarðar með jarðgöngum til Mjóafjarðar og og Fannardals 

Vegsamband Seyðisfjarðar og Egilsstaða yrði óbreytt um Fjarðarheiði miðað við þessa tillögu. Góð 
tenging fæst hins vegar milli byggðarlaga við ströndina og vetrareinangrun verður úr sögunni. 
Vegalendir milli byggðarlaganna styttast umtalsvert, sérstaklega milli Seyðisfjarðar og Neskaupstaðar 
og Seyðisfjarðar og Eskifjarðar.  

Samanlögð lengd jarðganga skv. tillögunni er  á bilinu 11,3-12,1 km (miðað við að Norðfjarðargöng 
séu komin með tilheyrandi tengingum). Nýir vegir yrðu væntanlega ekki langir, einungis stuttur 
vegkafli að gangamunna í Seyðisfirði og stuttir vegkaflar milli gangamunna í Mjóafirði og Fannardal. 
Áætluð lengd nýrra vega er um 2-3 km 

Göng: 5,3-5,5 km 

Göng: 6,0-6,8 km 

Norðfjarðargöng 7,9 km 

5.1.2 Göng Seyðisfjörður – Mjóifjörður og Mjóifjörður – Eyvindarárdalur 
Sú hugmynd hefur komið fram að tengja Seyðisfjörð með göngum til Mjóafjarðar og svo áfram með 
göngum frá Mjóafirði til Eyvindarárdals. Þessi tenging er í samræmi við samgöngumynstur C sem sett 
var fram í nefndarálitinu. Með þessari tillögu er vetrareinangrun Mjóafjarðar og Seyðisfjarðar rofin og 
einnig fæst tenging Mjóafjarðar við Hérað. Einnig er komist hjá gerð langra jarðganga undir 
Fjarðarheiði. Í samgöngumynstri C var jafnframt gert ráð fyrir að vetrareinangrun Norðfjarðar yrði 
leyst með göngum yfir til Mjóafjarðar.  

Göngum milli Seyðisfjarðar og Mjóafjarðar og aðstæðum til gangagerðar á þeirri leið er lýst hér að 
framan. Göngin yrðu um 5,3-5,5 km að lengd.  

Nokkrar útfærslur af göngum undir Mjóafjarðarheiði hafa verið skoðaðar. Álitlegir staðir fyrir munna 
Mjóafjarðarmegin eru annars vegar í um 150 m.y.s. undir Klifbrekkum en hins vegar í um 110 m.y.s. í 
klapparstalli ofan við sk. Prestgil. Heppilegur staður fyrir gangamunna í Eyvindarárdal þykir vera við 
Innri Grjótá í um 210 m.y.s. Lengd ganga undir Mjóafjarðarheiði miðað við ofangreind munnasvæði er 
um 8,9-9,2 km. 

Aðstæður til gangagerðar undir Mjóafjarðarheiði virðast heilt yfir vera þokkalegar. Jarðlagastaflinn 
samanstendur af basaltlögum. Að vestanverðu er algeng lagþykkt á bilinu 10-20 m en það virðist 
draga úr lagþykktinni þegar austar dregur. Algeng þykkt hrauna austast á gangaleiðinni er um 10 m. 
Millilög eru úr rauðum sandsteini og eru víðast þunn (≤ 0,5 m). Austantil í Mjóafjarðarheiði koma fyrir 
ísúr og súr hraunlög. Göngin stefna nokkurn veginn ANA-VSV. Meginstefna brotalína, bergganga og 
misgengja er NNA-SSV. Gangaþéttleiki er nokkur að vestanverðu, einnig er tíðni misgengja í Mjóafirði 
þó nokkur.. Gangaþéttleiki vestast á leiðinni er talsverður. Yfirlit yfir tengingu Seyðisfjarðar og 
Egilsstaða um Mjóafjörð og Eyvindarárdal er sýnt á mynd 14. 

 
Mynd 14: Dæmi um veg milli Seyðisfjarðar og Egilsstaða um Mjóafjörð og Eyvindarárdal. 

Vegalengd milli Seyðisfjarðar og Egilsstaða skv. þessari tillögu er um 35 km. Þar af eru tvenn göng, 
annars vegar um 5,3-5,5 km löng milli Seyðisfjarðar og Mjóafjarðar en hins vegar um 8,9-9,2 km löng 

Göng: 5,3-5,5 km 

Göng: 8,9-9,2 km 

göng milli Mjóafjarðar og Eyvindarárdals. Heildarlengd jarðganga skv. tillögunni er  um 14,2-14,7 km. 
Vegir í Mjóafirði og Eyvindarárdal eru malarvegir með þröngu vegsniði sem þyrfti að endurbyggja. 
Lengd vegkafla þar sem þörf er á endurbyggingu er áætluð um 9 km. Byggja þarf nýjan veg að munna 
ganga í Seyðisfirði, þar er einungis um stuttan vegkafla að ræða, áætlað << 1 km. 

5.1.3 Lengdir jarðganga og möguleikar á styttingu vegalengda 
Göng undir Fjarðarheiði milli Seyðisfjarðar og Héraðs yrðu í hópi lengstu vegganga í heimi. Aðrir 
jarðgangamöguleikar hafa verið skoðaðir með með það að markmiði að leysa vetrareinangrun og 
tengja betur saman fleiri byggðarlög, bæði við sjávarsíðuna og upp á Hérað, jafnframt til að komast 
hjá löngum göngum undir Fjarðarheiði. Lengd jarðganga og önnur vegagerð sem felst í 
jarðgangamöguleikum/samgöngumynstrum sem fjallað er um hér að framan er misjöfn. Í töflu 11 eru 
teknar saman líklegar lengdir jarðganga sem og áætluð nýbygging og endurbygging vega. Göng undir 
Fjarðarheiði eru tekin með til samanburðar.  

Lengdir einstakra ganga eru í flestum tilvika talsvert styttri en hugsanleg göng undir Fjarðarheiði, sem 
verða væntanlega á bilinu 12,2-13,9 km í þessum hæðarflokki. Heildarlengd ganga er hins vegar 
áþekk eða lengri. Miðað við núverandi hugmyndir um hugsanleg göng undir Mjóafjarðarheiði, milli 
Mjóafjarðar og Eyvindarárdals, munar ekki svo miklu á lengd þeirra og hugsanlegra 
Fjarðarheiðarganga. 

Tafla 11: Yfirlit yfir lengdir jarðganga og áætluð vegagerð m.v. aðra jarðgangamöguleika. 

Jarðgangamöguleikar 
Lengd ganga 

[km] 
Göng alls      

[km] 
Nýbygging vega 

[km] 
Endurbygging 

vega [km] 

Seyðisfjörður-Mjóifjörður,       
Mjóifjörður-Fannardalur 

5,3-5,5            
6,0-6,8 

11,3-12,3 2-3  

Seyðisfjörður-Mjóifjörður,        
Mjóifjörður -Eyvindarárdalur 

5,3-5,5           
8,9-9,2 

14,2-14,7 0,5 9 

Fjarðarheiðargöng*  12,2-13,9 1,0-5,6  

*Lengd ganga og vega miðað við öll munnasvæði sem hér eru til umfjöllunar. 

Mismunandi jarðgangakostir og umferðarmynstur sem þeir skapa hafa misjöfn áhrif á vegalengdir 
milli byggðarlaga. Göng undir Mjóafjarðarheiði hafa verið sett fram sem valkostur við 
Fjarðarheiðargöng til að fá tengingu frá byggðarlögum við sjávarsíðuna upp á Hérað. Það er 
athyglisvert að bera saman vegalengdir milli Egilsstaða og byggðarlaga við sjávarsíðuna miðað við 
þessa tvo möguleika í tengingu upp á Hérað. Hér er í raun verið að bera saman tvö möguleg framtíðar 
samgöngumynstur, annars vegar samgöngumynstur B í nefndarálitinu frá 1993 og hins vegar nýtt 
mynstur sem má kalla D, þar sem byggðarlög við sjávarsíðuna eru tengd með göngum sbr. kafla 5.1.1. 
jafnframt sem sjávarplássin eru tengd við Hérað með göngum undir annars vegar Mjóafjarðarheiði en 
hins vegar undir Fjarðarheiði.  

Upplýsingar um vegalengdir milli byggðarlaga eftir núverandi vegi eru fengnar af heimasíðu 
Vegagerðarinnar (16). MapSource® leiðsöguhugbúnaður frá Garmin© með Íslandskorti er notaður til 
að áætla vegalengdir milli byggðarlaga miðað við ólíka jarðgangamöguleika. Yfirlit yfir vegalengdir 
milli byggðarlaga við sjávarsíðuna og Egilsstaða eftir núverandi vegi og eftir jarðgangatengingum milli 
fjarðanna og undir Mjóafjarðarheiði annars vegar og Fjarðarheiði hins vegar er gefið í töflu 12. Hafa 
ber í huga að vegalengdir eru mældar upp af korti og vegalengdir eru því ekki hárnákvæmar! 
Jarðgangamöguleikar skv. ofannefndum samgöngumynstrum eru sýndir á mynd 15. 

Tafla 12: Vegalengdir milli byggðarlaga miðað við núverandi vegakerfi og mismunandi jarðgangamöguleika.  

Fjarlægð frá fjörðum til 
Egilsstaða 

Fagridalur – Núverandi 
vegur [km]  

Mjóafjarðarheiði – Göng 
[km] 

Fjarðarheiði – Göng  
[km] 

Reyðarfjörður 33 56 54 

Eskifjörður 49 44 43 

Neskaupstaður 72 48 47 

Seyðisfjörður 28*) 36 22 

*) Um Fjarðarheiði 

Meðallengd jarðganga undir Fjarðarheiði miðað við þau munnasvæði sem hér eru til umfjöllunar er 
um 12,3 km. Í samanburði vegalengda er miðað við munnasvæði við Miðhúsaárgil á Héraði og 
Mýrarbrekku í Seyðisfirði, en lengd ganga þar á milli er nokkuð nærri meðallengd.  

 
Mynd 15: Samanburður hugsanlegra samgöngumynstra. Firðir tengdir saman með jarðgöngum auk tengingar 

upp á Hérað, annars vegar með göngum undir Mjóafjarðarheiði en hins vegar með göngum undir 
Fjarðarheiði.  

Að Reyðarfirði undanskildum stytta samgöngumynstur með jarðgöngum milli fjarða og tengingu upp 
á Hérað vegalengdir milli þéttbýlanna og Egilsstaða. Styttingin er mismikil eða á bilinu 5-24 km, mest 
á milli Neskaupstaðar og Egilsstaða. Það er hins vegar sáralítill munur í vegalengd milli Neskaupstaðar 
og Egilsstaða eftir því hvort tenging upp á Hérað er með göngum undir Mjóafjarðarheiði eða 
Fjarðarheiði, munar um 1 km þar á milli og er styttra að fara undir Fjarðarheiðina. Sama á við um 
þéttbýlin Eskifjörð og Reyðarfjörð, það munar 1-2 km í vegalengd til Egilsstaða eftir því hvort farið er 
undir Fjarðarheiði eða Mjóafjarðarheiði.  

Reyðarfjörður 

Eskifjörður 

Neskaupstaður 

Seyðisfjörður Egilsstaðir 
Fjarðarheiði 

Mjóafjarðarheiði 
Mjóifjörður 

Fannardalur 

1-2 km munur í vegalengd er ekki mikill og m.t.t. vegalengdar ætti það ekki að skipta íbúa þessara 
byggðarlaga miklu máli hvort hugsanleg tenging upp á Hérað færi undir Mjóafjarðarheiði eða 
Fjarðarheiði. Vegalengd frá Seyðisfirði til Egilsstaða um Fjarðarheiðargöng er áætluð um 21-27,5 km 
miðað við göng milli mismunandi munnasvæða (sbr. tafla 6), en 22 km miðað við munnasvæði sem 
hér eru valin til samanburðar. Vegalengd milli Seyðisfjarðar og Egilsstaða með göngum undir 
Mjóafjarðarheiði er um 36 km og er því um 14 km lengri en leiðin undir Fjarðarheiði. Það gefur því 
auga leið að það munar miklu fyrir Seyðfirðinga að tenging fyrir byggðarlög við sjávarsíðuna upp á 
Hérað sé undir Fjarðarheiði.  

Með tengingu byggðarlaganna við Hérað með göngum undir Fjarðarheiði fæst mun betri 
hringtenging milli allra byggðarlaganna heldur en með tengingu undir Mjóafjarðarheiði. Með 
Mjóafjarðartengingu yrði Seyðisfjörður gerður að endastöð. Í þessum samanburði eru sömu göng 
notuð til að tengja saman Seyðisfjörð og Mjóafjörð og Mjóafjörð og Fannardal (Norðfjörð). Munur í 
lengd jarðganga milli samgöngumynstranna liggur því fyrst og fremst í lengd ganga undir Fjarðarheiði 
og Mjóafjaðarheiði. Líkleg lengd ganga undir Fjarðarheiði er um 12,5 km á móti 9,2 km undir 
Mjóafjarðarheiði. Það munar því rúmum 3 km í lengd jarðganga milli samgöngumynstra. Göng undir 
Fjarðarheiði stytta hins vegar vegalengdina frá Seyðisfirði upp á Hérað umtalsvert samanborið við 
göng undir Mjóafjarðarheiði.  

5.2 Jarðgöng með gangamunna í 400 m.y.s. 
Til viðbótar við fyrrgreind göng hafa verið skoðaðir aðrir möguleikar til að leysa vetrareinangrun 
Seyðisfjarðar. Þessir jarðgangamöguleikar eiga það sameiginlegt að munnasvæði þeirra eru í eða um 
400 m.y.s. Þetta eru göng milli Vestdals í Seyðisfirði og Gilsdals á Héraði annars vegar og göng milli 
Seyðisfjarðar og Mjóafjarðar og Mjóafjarðar og Slenjudals hins vegar.  

Þessir jarðgangamöguleikar hafa fyrst og fremst verið settir fram við göng undir Fjarðarheiði í um 400 
m hæð, til að ná fram styttingu í lengd jarðganga. Engin stytting vegalengda næst fram með þessum 
tillögum. 

5.2.1 Göng milli Vestdals og Gilsdals 
Í nefndaráliti frá 1993 er gerð tillaga að göngum milli Vestdals í Seyðisfirði og Gilsdals á Héraði til að 
leysa vetrareinangrun Seyðisfjarðar. Göngin falla undir samgöngumynstur A eins og það er kallað í 
nefndarálitinu og tillagan er sett fram sem valkostur við löng göng undir Fjarðarheiði. Gangamunnar 
báðum megin eru ráðgerðir í 400 m.y.s. og lengd ganganna er um 7,5 km. Á mynd 16 er horft upp 
Vestdal. Brattar hlíðar og háir klapparstallar eru einkennandi fyrir dalinn. 

 
Mynd 16: Vestdalur við Seyðisfjörð 

Vestdalur er þröngur og brattur. Undirlendi í dalnum nær upp í u.þ.b. 160 m.y.s. Frá 160 m.y.s. og 
upp í 400 m.y.s er halli lands um 20 % eftir miðjum dalnum. Það gefur auga leið að vegagerð upp í 
400 m.y.s yrði erfið og vegurinn yrði með brattur og krappur. Líklegra verður að teljast að 
gangamunni í Vestdal yrði neðar í landi. Miðað við gangamunna í 200 m.y.s. í Vestdal og 400 m.y.s. í 
Gilsdal yrðu göng um 8,5 km löng.  

Á mynd 17 er sýnt dæmi um mögulega vegtengingu milli Seyðisfjarðar og Egilsstaða um Vestdal og 
Gilsdal. Leiðin er tæplega 35 km löng. Ólíklegt er að vegur milli Seyðisfjarðar og Egilstaða yrði styttri 
en sem þessu nemur. Af 35 km eru um 8,5 km áætlaðir í göngum og nýbygging vega gæti verið á 
bilinu 15-20 km. Í nefndaráliti er tekið fram að tenging Seyðisfjarðar og Egilsstaða um Vestdal og 
Gilsdal þyki ekki vænlegur kostur vegna tiltölulega lítið styttri ganga á móti meiri hæð, meiri 
snjóalögum og lengingu leiðar til Egilsstaða (samanborið við 11,8 km löng göng undir Fjarðarheiði 
með munna í 250-280 m.y.s.) (6). 

 
Mynd 17: Dæmi um veg milli Seyðisfjarðar og Egilsstaða um Vestdal og Gilsdal. 

 

5.2.2 Göng milli Seyðisfjarðar, Mjóafjarðar og Slenjudals 
Göng milli Seyðisfjarðar og Mjóafjarðar með munna ganga í 400 m.y.s. eru skoðuð í þeim tilgangi að 
koma með tillögu að samgöngumynstri sem leysir vetrareinangrun Seyðisfjarðar og Mjóafjarðar 
jafnframt sem það fæst tenging upp á Hérað, en með styttri göngum en áður hafa verið til skoðunar.  

Lengd ganga í þessari hæð milli Seyðisfjarðar og Mjóafjarðar er áætluð um 3,2 km. Munni í Seyðisfirði 
gæti verið fyrir ofan Neðri Staf en við Beljandabotn í Mjóafirði. Aðstæður við munnsvæðin hafa lítt 
verið skoðuð. Tenging Seyðisfjarðar og Egilsstaða með jarðgöngum til Mjóafjarðar og áfram undir 
Mjóafjarðarheiði í 400 m.y.s. er sýnd á mynd 18. 

Göng: 7,5 -8,5 km 

Mynd 18: Tenging Seyðisfjarðar og Mjóafjarðar við Hérað með jarðgöngum í 400 m.y.s. 

Aðstæður fyrir jarðgangagerð milli Seyðisfjarðar og Mjóafjarðar í þessari hæð eru taldar þokkalegar á 
meiri hluta leiðarinnar. Stefna ganganna yrði væntanlega kringum NNV-SSA (330°), nærri samsíða 
strikstefnu jarðlaga. Þar sem halli jarðlaga er meiri í Mjóafirði en í Seyðisfirði er ólíklegt að göngin 
fylgi sömu jarðlögum alla leið. Samkvæmt jarðfræðikorti OS er munnasvæði í Seyðisfirði í jarðlögum 
Vindhálssyrpu, VP3, þar sem þóleiítlög eru ríkjandi. Jarðgöng á þessum stað munu væntanlega fara 
gegnum jarðlög sem tilheyra Vindhálssyrpu VP3 og hugsanlega ná jarðlög Hólmaólivin syrpu inn í 
gangaleiðina. Ef svo er þá færu göngin gegnum þykk setbergslög af súru túffi sem koma m.a. fram í 
jarðlagasniðum í Strandartindi. Setbergslögin, amk. hluti þeirra, gæti reynst erfiður fyrir 
jarðgangagerð. 

Göng undir hábungu Mjóafjarðarheiðar með munna í 400 m.y.s í Mjóafirði og Slenjudal yrðu 
væntanlega um 3,5 km löng. Aðstæður fyrir munna hafa ekki verið skoðaðar nákvæmlega 

Aðstæður fyrir jarðgangagerð milli Mjóafjarðar og Slenudals undir hábungu Mjóafjarðarheiðar eru 
taldar þokkalegar. Jarðlagastaflinn á mögulegri jarðgangaleið er almennt byggður upp af fremur 10-
20 m þykkum ólivínbasalt eða þóleiít lögum og þykkt millilaga úr rauðum sandsteini er almennt um 
eða undir 0,5 m. Göngin stefna nokkurn veginn VSV-ANA. Megin stefna brota, bergganga og 
misgengja er NNA-SSV.  

Þetta jarðgangamynstur er hið sama og fjallað er um í kafla 5.1.2. nema heildarlengd jarðganga er 
umtalsvert styttri, eða um 6,7 km á móti 14,5 km m.v. göng neðan 200 m.y.s. Þörf á nýbyggingu vega 
er lauslega áætluð um 6,5 km, að jarðgangamunna í Seyðisfirði og milli munna í Mjóafirði. Núverandi 
vegur í Slenjudal og Eyvindarárdal er malarvegur með þröngu vegsniði, sem þyrfti að endurbyggja. 
Áætluð lengd vegar sem þarf að endurbyggja er um 9,2 km 

Munnasvæðin eru í mikilli hæð, einnig vegir að munnum og á milli ganganna. Það er viðbúið að vegir 
að og milli jarðgangamunna þurfi talsverða vetrarþjónustu. Engum dettur í hug að sambærileg 
samgöngugæði náist með þessari hugmynd og göngum í um 200 m hæð, en þetta eru hins vegar lang 
stystu göngin. 

Göng: 3,2 km 

Göng: 3,5 km 

Vegalengd frá Seyðisfirði til Egilsstaða skv. þessu gangamynstri er tæpir 38 km eða um 3 km lengri en 
eftir gangamynstri m.v. göng með munna undir 200 m.y.s. Það næst því engin stytting vegalengda 
fram með þessari tillögu.  

6 Staða jarðfræðirannsókna og frekari rannsóknir 

Frá árinu 1983 hefur verið unnið með hléum að jarðfræðirannsóknum vegna jarðgangahugmynda á 
Austurlandi. Frumathugun á jarðfræðilegum aðstæðum til jarðgangagerðar fyrir nokkrar hugsanlegar 
jarðgangaleiðir voru framkvæmdar sumarið 1983 af starfsmönnum Vegagerðar ríkisins (3). 

Framhaldsrannsóknir fóru fram á árunum 1989 til 1992, þar sem jarðlagaskipan var kortlögð nánar, 
ásamt brotalínum og yfirferð á fyrri athugunum. Gefnar voru út tvær skýrslur, önnur af OS og JTS í 
febrúar 1992 og hin af JTS í febrúar 1993. Í skýrslu frá 1993 er ekki mælt með frekari vettvangsskoðun 
að svo stöddu og talið að næsta rannsóknarstig væri borun rannsóknarholu á austanverðri 
Fjarðarheiði (4; 5).  

Árið 2000 gaf Orkustofnun út jarðfræðikort af Seyðisfirði í tengslum við jarðhitaleit. Kortið nær yfir 
svæði á austanverðri Fjarðarheiði þar sem hugsanleg munnasvæði eru staðsett.  

Jarðfræðirannsóknir sem gerðar hafa verið vegna hugsanlegra jarðganga undir Fjarðarheiði eru því 
fyrst og fremst yfirborðskortlagning jarðlaga og greining brotalína með loftmyndatúlkun. Staða 
jarðfræði- rannsókna er metin eftirfarandi: 

 Jarðlagaskipan á yfirborði á vestan- og austanverðri Fjarðarheiði og þar með uppbygging 
jarðlagastaflans er í megindráttum nokkuð vel þekkt. Á Héraði hefur megináhersla verið á 
svæðið við Miðhúsaá. Engin bein jarðfræðikortlagning hefur verið gerð við Dalhús í 
Eyvindarárdal svo vitað sé; 

 Stefna og lega brota, bergganga og misgengja, á vestan- og austanverðri Fjarðarheiði er 
nokkuð vel þekkt út frá hefðbundinni jarðfræðikortlagningu. Búið að gera stefnurós brota;  

 Brotalínur hafa verið greindar með loftmyndatúlkun. Uppi á Fjarðar- og Gagnheiði er þó 
nokkuð af brotalínum sem þvera mögulegar jarðganagleiðir. Eðli brotalína er óljóst;  

 Tvær útgáfur af langsniði eftir jarðgangaleið undir Fjarðarheiði hafa verið gefnar út, af OS og 
JTS annars vegar og Línuhönnun hins vegar (4; 8). Misræmi er í túlkun á tengingum jarðlaga, 
en jarðlög eru tengd saman og rakin undir yfirborði yfir fleiri km, allt að 10 km. Þrátt fyrir 
reglulega uppbyggingu jarðlagastaflans er umtalsverð óvissa fólgin í svo löngum tengingum; 

 Jarðfræðikortlagning bendir til að þykk setbergslög úr súru túffi komi fyrir á gangaleið undir 
Fjarðarheiði. Setbergslögin koma fyrir í jarðlagasniðum hátt í fjöllum utarlega í Seyðisfirði. 
Þau hafa ekki fundist í austanverðri Fjarðarheiði en talið er líklegt að þau leynist þar. 
Setbergslögin eru að hluta til talin koma frá Reyðarfjarðareldstöðinni, vera s.k. 
Reyðarfjarðartúff. Tæknilegir eiginleikar Reyðarfjarðartúffsins hafa verið rannsakaðir vegna 
undirbúnings hugsanlegra Norðfjarðarganga. Niðurstöður þeirra rannsókna gefa vísbendingar 
um hvers sé að vænta ef setbergslögin eru til staðar á Fjarðarheiðinni.  

Þörf er á frekari rannsóknum vegna undirbúnings jarðganga undir Fjarðarheiði. Yfirborðsjarðfræði við 
Miðhúsaá og Fjarðará er nokkuð vel þekkt og því er eðlilegt framhald rannsókna að skyggnast undir 
yfirborðið. Það má gera með kjarnaborunum og jarðeðlisfræðilegum aðferðum. Ef áhugi er fyrir 
hugsanlegu munnasvæði við Dalhús er rétt að byrja á jarðfræðikortlagningu í lækjarfarvegum við 
svæðið. Hvað varðar jarðeðlisfræðilegar athuganir er um nokkrar ólíkar aðferðir að ræða. 
Mismunandi upplýsingar fást með hverri aðferð og einnig er framkvæmd þeirra misjöfn. 

Segulmælingar eru sú aðferð sem helst kemur til greina. Í segulmælingum eru segulfrávik á yfirborði 
jarðar mæld og aðferðin er notuð til að kortleggja jarðfræðilegar misfellur eins og bergganga og 
brotabelti/misgengi. Kostur við aðferðina er að hún „sér í gegnum“ laus jarðlög og er því mjög 

gagnleg þar sem berggrunnur er hulinn lausum jarðlögum. Segulmælingar hafa t.d. reynst gagnlegar 
við undirbúning Vaðlaheiðarganga. Mælingar þar sýndu fram á bergganga eða brotabelti sem höfðu 
ekki fundist áður með hefðbundnum undirbúningsrannsóknum s.s. jarðfræðikortlagningu, 
loftmyndatúlkun og kjarnaborun (16). Einnig má nefna að segulmælingar sýndu fram á tilvist 
misgengissprungna undir Þrælahálsi á Fljótsdalsheiði, sem jarðgangaborvél nr. 2 í aðrennslisgöngum 
Kárahnjúkavirkjunar sat föst í í fleiri mánuði. Misgengin höfðu ekki fundist í undirbúningsrannsóknum 
en segulmælingar sem framkvæmdar voru eftir að vélin hafði verið keyrð inn í misgengin sýndu fram 
á tilvist þeirra með nokkuð afgerandi hætti (17). Segulmælingar eru því mjög gagnleg viðbót við 
hefðbundna jarðfræðikortlagningu þegar kemur að kortlagningu á brotum/lóðréttum strúktúrum í 
berggrunni, sem sannarlega er af mikilli þýðingu fyrir jarðgangagerð. Mælingarnar geta einnig gefið 
vísbendingar um hvort gangar eða brotabelti/misgengi séu vatnsleiðandi.  

Segulmælingar eru tiltölulega einfaldar í framkvæmd og gögn geta verið nokkuð auðveld í túlkun. 
Mæling fer þannig fram að farið er með segulmæli eftir yfirborði og sjást þá frávik í segulsviði jarðar. 
Hægt er að ganga með mæli, notast við ökutæki eins og snjósleða eða sex-hjól eða mæla úr flugvél 
eða þyrlu. Þar sem segulmælingar greina segulfrávik á yfirborði jarðar gagnast aðferðin ekki við 
könnun á tilvist þykkra setbergslaga sem grunur leikur á að séu til staðar á Fjarðarheiði.  

Eðlilegt er að undirbúningsrannsóknum fyrir framkvæmd sem þessa sé skipt niður í nokkur þrep, þar 
sem framhald rannsókna og næstu skref hverju sinni eru metin út frá niðurstöðum undangenginna 
rannsókna. Undirbúningsrannsóknum fyrir hugsanleg jarðgöng undir Fjarðarheiði raðað í eftirfarandi 
forgangsröð: 

1. Afla frekari upplýsinga um brot í berggrunni á álitlegri jarðgangaleið með segulmælingum. 
Lagt er til að mæld verði nokkur snið á afmörkuðu belti yfir gangaleiðinni til að unnt sé að 
tengja segulfrávik milli sniða í úrvinnslu mælinga og fá þannig fram upplýsingar um legu og 
stefnu brota. Þó jarðfræðikortlagning hafi farið fram við Miðhúsaá og Fjarðará og lega ganga 
og misgengja sé talin nokkuð vel þekkt á austan- og vestanverðri heiðinni, er ekki þar með 
sagt að hægt sé að ganga útfrá að öll brot séu þekkt, sbr. reynslu frá Vaðlaheiði t.d. 

2. Afla frekari upplýsinga um jarðlagaskipan og tæknilega eiginleika bergs á gangaleið með 
kjarnaborun. Niðurstöður úr lið 1 verði hafðar til hliðsjónar við ákvörðun á staðsetningu og 
halla borhola. Lagt er til að byrjað verði á að bora djúpa holu á austanverðri Fjarðarheiði. 
Með kjarnaholu á austanverðri heiðinni fengist væntanlega staðfesting á hvort setbergslög úr 
súru túffi séu til staðar eða ekki. Dýpi holunnar ætti að miðast við álitlegt munnasvæði í 
Seyðisfirði. Í framhaldinu er lagt til að boruð verði önnur djúp hola á miðri 
Fjarðarheiði/Gagnheiði um 1 km vestan við Heiðarvatn til að afla frekari upplýsinga um 
jarðlagaskipan og tæknilega eiginleika bergs á jarðgangaleiðinni. Holan gæti einnig gefið 
frekari upplýsingar um þykkt og útbreiðslu setbergslaga, ef þau eru til staðar.  

3. Afla frekari upplýsinga um jarðlagaskipan og tæknilega eiginleika bergs við valin munnasvæði 
með kjarnaborun ofan við álitlegustu munnasvæði. Lagt er til að boruð verði djúp kjarnahola 
við munna á Héraði. Með því fengjust viðbótar upplýsingar um jarðlagaskipan inn undir 
heiðina. Ekki er talin þörf á djúpum holum við munna í Seyðisfirði. 

4. Könnun á þykkt lausra jarðlaga við álitleg munnasvæði. Væri hugsanlega hægt að gera með 
slagborun eða greftri prufuhola (eða blöndu af báðu). Þykkt jarðlaga er almennt ekki mikil. 
Gæti komið vel út að grafa 1-2 prufuholur til að kanna efnisgerð og nota svo slagbor við 
frekari kortlagningu á þykkt. Samfara lið 4 er eðlilegt að gerð verði nákvæm landmæling á 
álitlegum munnasvæðum fyrir nákvæmari úrvinnslu, magntökur og hönnun.  

Miðað við fyrirkomulag í kjarnaborun sem hér er lagt til verða um 5 km milli borhola frá austurbrún 
heiðarinnar að álitlegu munnasvæði á Héraði. Það styrkir grundvöll fyrir tengingu jarðlaga og mat á 

aðstæðum eftir jarðgangaleiðinni, en tengingar yfir svo langa vegalegnd verða samt sem áður 
bundnar óvissu. Í töflu 11 eru teknir saman áætlaðir bormetrar í rannsóknarborun.  

Tafla 13: Áætluð þörf á rannsóknarborunum vegna Fjarðarheiðarganga 

Borhola 
Dýpi, m 

Staðsetning Aðgengi að borstað 

400 Við munnasvæði á Héraði 

Birkiskógur við Miðhúsaá og erfitt aðgengi neðan frá. 
Hugsanlega betra (en lengra) aðgengi að austanverðu. 

Núverandi slóðar að Dalhúsum í Eyvindarárdal. Brött 
birkivaxin hlíð ofan munnasvæðis, erfið aðkoma 

600* Miðja Fjarðar-/Gagnheiði 
Aðgengi eftir núverandi slóðum eða frumstæð slóðagerð         
*Efri hluta holunnar mætti bora með ódýrari aðferð en 
kjarnaborun 

450** Austur brún Fjarðarheiðar  
Aðgengi eftir eldri vegum eða frumstæð slóðagerð         
**Dýpi miðað við álitlegt munnasvæði  

50 Við munnasvæði í Seyðisfirði 
Almennt þægilegt aðgengi að munnasvæðum, í versta falli 
frumstæð slóðagerð 

1450-1550 Samtals áætluð þörf á kjarnaborun [m] 

 

7 Jarðgöng > 10 km, tækni og öryggismál 

Veggöng undir Fjarðarheiði verða á bilinu 10-14 km löng miðað við þá munnavalkosti sem hér eru til 
skoðunar. Göngin verða því í hópi lengstu vegganga í heimi. Það er að ýmsu að hyggja þegar kemur 
að framkvæmd sem þessari t.d. hvað varðar vegtæknilega hönnun sem snýr að upplifun notenda, 
tæknilegum úrlausnarmálum á framkvæmdatíma og loftræsingu á notkunartíma. Haft var samband 
við Statens vegvesen í Noregi til að afla upplýsinga um gröft Folgefonntunnel og Gudvangtunnel. 
Þessi göng eru af sambærilegri lengd og hugsanleg göng undir Fjarðarheiði. Gudvangtunnel eru 11,4 
km löng og voru opnuð árið 1991 en Folgefonntunnel eru um 11,2 km löng og voru opnuð árið 2001. 
Umferð um göngin er ekki mikil. Samkvæmt upplýsingum á heimasíðu norsku vegagerðarinnar er 
umferð (trafikkmengde) um Gudvagntunnel á bilinu 1000-2000 en 500-1000 í Folgefonntunnel. Því 
miður hafa litlar upplýsingar fengist um ofangreind göng frá Statens Vegvesen. Hins vegar eru til 
áhugaverð gögn um Lærdalstunnel sem eru 24,5 km löng og voru opnuð árið 2000. Hér er stiklað á 
stóru varðandi atriði sem æskilegt væri að skoða við framkvæmd sem þessa. 

Í norskum jarðgangastaðli, Håndbok 021 (17), eru m.a. settar fram kröfur til vegferils í göngum. Þar er 
tekið fram að: 

 Í sérstaklega löngum göngum (> 6 km) eigi vegferill að samanstanda af löngum slökum 
beygjum til að brjóta upp einsleitni við akstur gegnum göngin.  

Jafnframt er fjallað um fagurfræði í gangahönnun eða estetisk utforming av tunnelen. Þar er fjallað 
um eftirfarandi er varða löng göng: 

 Leggja áherslu á að nota lýsingu til að fá fram fjölbreytni og brjóta upp einsleitni á annars 
langri gangleið; 

 Í sérstaklega löngum göngum þykir það geta komið til greina að vera með 
þversniðsbreytingar í göngum (upp að skynsamlegu marki) til að stuðla að aukinni fjölbreytni 
og brjóta upp þá umhverfislegu einsleitni sem vegfarendur verða fyrir. Tæknilega séð ætti að 
vera hægt leysa, eða útfæra þetta við útskot í göngum.  

Framkvæmd í hefðbundnum jarðgangagreftri með borun og sprengingum er hin sama óháð því hvort 
göng eru 5 eða 25 km löng. Vinnuferlið skiptist í: Borun og sprengingu; Loftræsingu; Ámokstur og 
útkeyrslu og bergstyrkingar. Til að framkvæmdin gangi snurðulaust er nauðsynlegt er að hafa tryggan 
aðgang að:  

 Vatni; 

 Lofti; 

 Rafmagni. 

Það gefur auga leið að eftir því sem gangastafn er lengra frá munna þarf öflugri eða umfangsmeiri 
búnað til að blása og dæla hreinu lofti og vatni inn að gangastafni.  

Góð loftræsing á framkvæmdatíma er mikilvæg. Loftræsing fer venjulega fram með þeim hætti að 
fersku lofti er blásið inn göng eftir pípu í lofti sem er látin ná 30-50 m frá stafni og æskilegur lofthraði 
er á bilinu 0,5-1,5 m/s (18). Ekki er talið að það verði einhverjum vandkvæðum bundið að koma upp 
loftræsingarkerfi sem fullnægi kröfum um loftgæði í göngum, þó loftræsingarkerfið verði 
umfangsmikið í svona löngum göngum. Sem dæmi má nefna að í fyrrnefndum Lærdals göngum var 
loftræsing á framkvæmdatíma ein af stærstu áskorunum. Loftræsikerfið var sett þannig upp að tvær 
loftræsipípur náðu inn að stafni ganganna og var hægt að blása lofti inn um aðra pípuna á meðan það 
sogaði út mengað loft frá stafni um hina. Tveir raðtengdir blásarar notaðar til að blása fersku lofti inn 
að hverjum stafni en þriðji blásarinn var tengdur við enda annarrar pípunnar inni í göngunum, til þess 
að soga út mengað loft. Þetta loftræsikerfi var mjög umfangsmikið. Hafa verður í huga að 
Lærdalsgöngin eru um helmingi lengri en Fjarðarheiðargöng sem hér um ræðir. Reynsla frá 
Lærdalsgöngum er einungis nefnd hér til að sýna fram á að loftræsing á framkvæmdatíma á um 5-7 
km löngum gangastöfnum er vel leysanleg tæknilega séð, þó hún geti verið flókin.  

Þörf á loftræsingu fer að miklu leyti eftir notkun dísilknúins tækjabúnaðar inni í göngunum. Algengast 
er t.d. að útmokstur fari fram með dísilknúnum hjólaskóflum og vörubílum eða trukkum. Leið til að 
draga úr útblæstri og loftræsiþörf er að nota rafmagnsknúna ámokstursvél eða færibönd við 
útmokstur.  

Annars gefur það auga leið að með aukinni vegalengd inn að stafni þá eykst tími sem fer í útmokstur 
miðað við óbreyttan tækjakost og nýtni ámokstursvélar minnkar. Því er mjög mikilvægt að vegur inni í 
göngum sé í góðu ástandi. Í þessu sambandi má nefna að í Lærdalsgöngum fór eftirvinna við lagnir og 
vegagerð fram samhliða gangagreftrinum. Eftirvinnan var að jafnaði um 400-800 m fyrir aftan stafn. 
Vinnuumferð um göngin var því að stórum hluta á bikbundnum vegi. Vegna þessa fyrirkomulags gekk 
öll vinnuumferð vörubíla í göngunum mjög vel auk þess sem það dró úr útblæstri frá tækjunum að 
aka á góðum vegum. Vinnuvegur var bikbundið efra burðarlag (19; 20).  

Venja hérlendis hefur verið að eftirvinna við lagnir og vegagerð hefst fyrst eftir gegnumslag í göngum. 
Ef eftirvinna við lagnir og vegagarð verður látin fara fram samhliða greftri ætti framkvæmdatími að 
styttast. Til þess að þetta sé mögulegt þurfa nægilegar upplýsingar að liggja fyrir grunnvatnsaðstæður 
og væntanlegt vatnsflæði út úr göngum. Stærð stofnlagnar er nefnilega sjaldnast ákveðin fyrr en eftir 
að gangagreftri líkur og streymi vatns út úr göngum liggur nokkurn veginn fyrir, en ljóst er að ef um 
mikið vatnsinnflæði er að ræða þá verður drenkerfið umfangsmikið og þvermál stofnlagnar stórt. Rétt 
er að benda á að lítið er vitað um lekt berggrunnsins á svæðinu. 

Umtalsverðu magni af grjóti verður ekið út úr göngunum meðan á greftri stendur. Mikilvægt er að 
huga að aðstöðu fyrir efnislosun og efnisvinnslu í námunda við gangamunna og hvernig eigi að 
ráðstafa hugsanlegu umframefni.  

Varðandi loftræsingu á notkunartíma þá er ljóst að fyrir löng göng þá verður hún flóknari.  Má benda 
á að í Lærdalsgöngum í Noregi, sem eru um 24 km löng, eru 2,1 km löng loftræsigöng (n. 

ventilasjonssjakt) um 6,5 km frá gangamunna Lærdalsmegin. Neðst í loftræsigöngunum eru blásarar 
til að hægt sé að blása lofti út úr göngunum. Með þessu móti er hægt að trekkja loft frá einum stað 
og blása út um loftræsigöngin [10].  

Kostnaður við rekstur og viðhald jarðganga er háður ýmsum þáttum, s.s. gangastaðli sem byggt er 
eftir (tunnelklasse), umferð, aldri ganga, tæknilegum búnaði í göngum s.s. lýsingu og loftræsibúnaði 
og almennu viðhaldi, en rekstrarkostnaður jarðganga með mikilli umferð er mun meiri en 
rekstrarkostnaður vega á yfirborði. Reynsla frá göngum undir Breiðadals og Botnsheiði, sem voru 
opnuð árið 1996, er að árlegur rekstur ganga kosti um 1,3 m.kr./km (ár 2006) (21). Göngin eru alls um 
9,1 km að lengd og eru tvíbreið á um 2 km löngum kafla, en eru annars einbreið með útskotum. Síðan 
þau voru opnuð hafa kröfur um öryggi og búnað í göngum aukist mikið. Líklegt er að 
rekstrarkostnaður nýrra ganga undir Fjarðarheiði verði meiri en sem þessu nemur, vegna lengdar 
ganganna, án þess þó að ítarleg greining hafi farið fram. Það gefur auga leið t.d. ef blásarar fara í gang 
í svo löngum göngum vegna loftgæða þá þurfa þeir að ganga lengur þar sem blása þarf lofti lengri 
vegalengd, samanborið við styttri göng. Nefna má að árlegur rekstarkostnaður á um 18 km löngum 
veggöngum til Vestmanneyja var áætlaður um 200 m.kr. á ári í skýrslu Línuhönnunar og Mott 
MacDonald frá árinu 2004 (22). Athuga ber að þar er um neðansjávargöng að ræða og 
rekstarkostnaður í þeim er að jafnaði hærri en í veggöngum ofansjávar.  

8 Möguleg heilborun jarðganga 

Með tilliti til væntanlegrar lengdar Fjarðarheiðarganga mætti taka til athugunar að heilbora göngin. 
Töluverð reynsla er komin af heilborun jarðganga í íslenskum basaltstafla með byggingu 
Kárahnjúkavirkjunar. Línuhönnun ásamt fleirum framkvæmdi fýsileikakönnun á því að heilbora 
jarðgöng á Austfjörðum árið 2008. Í athuguninni var miðað var við jarðgangaþversnið T8,5 skv. 
norskum staðli (tvíbreið göng með 6,5 m breiðri akbraut og 1,0 m breiðum öxlum). Minnsta þvermál 
heilboraðra ganga sem hægt var að komast af með, að teknu tilliti til akbrautar og axla og rýmis fyrir 
bergstyrkingar, vatnsvarnir og annan búnað, var metið 9,5 m, sem gerir útgrafið þvermál 71 m2. Til 
samanburðar má nefna að útgrafið þvermál í Bolunarvíkurgöngum, sem eru nokkurn veginn með T8 
sniði, var 53 m2 (8). 

Í hagstæðum jarðlögum getur borun gengið mjög hratt. Í könnun Línuhönnunar voru vikuleg afköst 
borvélar áætluð um 154 m/viku en raunhæft þykir að reikna með 50 m meðalafköstum á 1 stafni í 
hefðbundinni jarðgangagerð eða um 100 m á viku á 2 stöfnum. Framkvæmdatími við heilborun ganga 
er því um 10 til 12 mánuðum styttri fyrir 12 eða 14 km löng göng. 

Á móti kemur að það tekur lengri tíma að koma framkvæmdum af stað og afhendingartími búnaðar 
til heilborunar er mun lengri en til hefðbundins graftrar. Jafnframt sem stofnkostnaður við heilborun 
er meiri samanborið við hefðbundna aðferð. Einnig má nefna að loftræsiþörf á framkvæmdatíma er 
talsvert minni heldur við hefðbundin sprengd göng. 

Reynslan, m.a. úr heilborun við Kárahnjúka, hefur sýnt að heilborun hefur mun minni áhrif á bergið 
umhverfis göngin, yfirborð bergs verður jafnara og verður styrkingaþörf því minni samanborið við 
hefðbundin gröft. Hafa þarf í huga að erfiðara er að bregðast við skyndilegum breytingum eða 
óvæntum uppákomum í heilborun, þar sem auðvelt er að bregðast við með hefðbundnum búnaði og 
fljótlegt að bakka frá t.d. við hrun á stafni. Miklar tafir sköpuðust t.d. í borun við Kárahnjúka vegna 
hruns inn í göng við misgengi og brot. Aðstæður til jarðgangagerðar eru taldar tiltölulega hagstæðar, 
bæði með tilliti til heilborunar og hefðbundinnar borunar.  

Teikningar 

Teikningaskrá: 

Teikning nr. Titill Kvarði 

1 Yfirlitskort 1:50 000 

2 Langsnið eftir mögulegum jarðgangaleiðum 1:40 000 

3 Hugsanleg munnasvæði á Héraði 1:20 000 

4 Hugsanleg munnasvæði við Seyðisfjörð 1:20 000 

5 Munnasvæði við Fardagafoss, Miðhúsaá, Miðhúsaárgil og Miðhúsaskóg - Héraði 1:5 000 

6 Munnasvæði við Dalhús í Eyvindarárdal – Héraði 1:5 000 

7 Munnasvæði við Efri Staf – Seyðisfirði 1:5 000 

8 Munnasvæði við Neðri Staf, Mýrarbrekku, Gufufoss og Fjarðarsel – Seyðisfirði 1:5 000 

9 Langsnið af hugsanlegum munnasvæðum 1:5 000 

10 Langsnið af hugsanlegum munnasvæðum 1:5 000 

11 Langsnið af hugsanlegum munnasvæðum 1:5 000 

 










